


 
Վրաստանի օրենք
Քաղաքացիական անվտանգության մասին
(2025 թվականի մայիսի 1-ի դրությամբ)
Գլուխ I
Ընդհանուր դրույթներ
Հոդված 1. Օրենքի կարգավորման շրջանակը և իրավական հիմքերը
1. Սույն օրենքը սահմանում է Վրաստանում քաղաքացիական անվտանգության Ազգային համակարգի կազմակերպումը, քաղաքացիական անվտանգության միջոցառումները, քաղաքացիական անվտանգության ոլորտում Վրաստանի գործադիր իշխանությունների, ինքնավար հանրապետությունների և մունիցիպալիտետի մարմինների, պետական լիազորի լիազորությունները, հանրային իրավունքի և մասնավոր իրավունքի իրավաբանական անձանց, ինչպես նաև Վրաստանի քաղաքացիների և Վրաստանի տարածքում գտնվող այլ անձանց իրավունքներն ու պարտականությունները։
2. Սույն օրենքը կիրառվում է արտակարգ դրության և ռազմական դրության ժամանակ առաջացած/սպասվող արտակարգ իրավիճակի կամ միջադեպի դեպքում, եթե այլ բան սահմանված չէ «Արտակարգ դրության մասին» Վրաստանի օրենքով և Պաշտպանության օրենսգրքով։
3. Վրաստանում քաղաքացիական անվտանգության ապահովման իրավական հիմքերն են Վրաստանի Սահմանադրությունը, քաղաքացիական անվտանգության ոլորտում գործող Վրաստանի միջազգային պայմանագրերը, սույն օրենքը և Վրաստանի այլ իրավական ակտեր։
2018 թվականի դեկտեմբերի 22-ի Վրաստանի №4067 օրենք – կայք, 28.12.2018թ.
2023 թվականի սեպտեմբերի 21-ի Վրաստանի №3516 օրենք – կայք, 12.10.2023թ.

Հոդված 2. Օրենքի ընդհանուր սկզբունքները
Քաղաքացիական անվտանգության ոլորտում պետական ​​մարմինների գործունեությունը հիմնված է հետևյալ սկզբունքների վրա․
ա) մարդու կյանքը փրկելու և առողջությունը պահպանելու ուղղությամբ գործողություններին առաջնահերթություն տալ,
բ) ֆիզիկական և իրավաբանական անձանց կամավոր մասնակցություն արտակարգ իրավիճակներին արձագանքման միջոցառումներին,
գ) Վրաստանի օրենսդրությամբ սահմանված սահմանափակումների նախատեսմամբ, քաղաքացիական անվտանգության ոլորտում առկա տեղեկությունների հրապարակայնության, թափանցիկության, ազատ մատչելիության և տարածման ապահովում, 
դ) քաղաքացիական անվտանգության խնդիրների լուծման նկատմամբ համալիր մոտեցում: 
Հոդված 3. Տերմինների սահմանումը
Սույն օրենքի նպատակների համար դրանում օգտագործված տերմիններն ունեն հետևյալ իմաստները․
ա) Քաղաքացիական անվտանգություն – երկրի տարածքում պետական, ինքնավար հանրապետությունների ​​և մունիցիպալիտետի մարմինների, ինչպես նաև սույն օրենքով սահմանված կազմակերպությունների կողմից իրականացված համալիր միջոցառումների արդյունքում արտակարգ իրավիճակից մարդու կյանքի/առողջության, շրջակա միջավայրի և սեփականության պաշտպանության և պետական ​​հաստատությունների բնականոն գործունեության ապահովում։ 
ա1) Արտակարգ իրավիճակների կառավարման ծառայություն – Վրաստանի ներքին գործերի նախարարության (այսուհետ՝ Նախարարություն) կառավարման ոլորտում գործող պետական ​​ենթագերատեսչական հաստատություն՝ Արտակարգ իրավիճակների կառավարման ծառայություն։
բ) Արտակարգ իրավիճակ – որոշակի տարածքում/տարածքներում կամ օբյեկտում/օբյեկտներում ստեղծված այնպիսի իրավիճակ/իրավիճակների ամբողջություն, որի ընթացքում խախտվում են մարդկանց կյանքի բնականոն պայմանները,  և որը վտանգ է ստեղծում կամ կարող է ակնհայտ վտանգ ստեղծել մարդու կյանքին և(կամ) առողջությանը, և(կամ) որը կարող է զգալի վնաս հասցնել շրջակա միջավայրին, ֆիզիկական/իրավաբանական անձի, պետական ​​և(կամ) մունիցիպալիտետի գույքին։
գ) Միջադեպ – դեպք, որն ակնհայտ սպառնալիք չի ստեղծում մարդու կյանքին և(կամ) առողջությանը, և որը կարող է վնաս հասցնել շրջակա միջավայրին, ֆիզիկական/իրավաբանական անձին, պետական ​​և(կամ) մունիցիպալ գույքին։
դ) Արտակարգ իրավիճակի գոտի – որոշակի օբյեկտ, տարածք, ջրային տարածք կամ օդային տարածք, որտեղ առաջացել և(կամ) զարգացել է արտակարգ իրավիճակ։
ե) Արտակարգ իրավիճակի ռիսկ – որոշակի ժամանակահատվածում հնարավոր կամ առաջացած արտակարգ իրավիճակի սպասվող հետևանքը, որը դրսևորվում է վտանգի տակ գտնվող անձի կյանքի և(կամ) առողջության, շրջակա միջավայրի կամ ֆիզիկական/իրավաբանական անձի, պետական ​​կամ մունիցիպալ գույքի վրա բացասական ազդեցությամբ։ 
զ) Պատրաստականություն – քաղաքացիական անվտանգության Ազգային համակարգի սուբյեկտների և Վրաստանի քաղաքացիների կարողությունը արդյունավետորեն արձագանքելու արտակարգ իրավիճակին, նվազեցնելու խոցելիությունը և արտակարգ իրավիճակի հետևանքները։
է) Արձագանք արտակարգ իրավիճակներին – մարդու կյանքի և առողջության, շրջակա միջավայրի և գույքի պաշտպանության համար ձեռնարկված միջոցառումներ, այդ թվում հրդեհի մարում, տեղայնացում և վերացում, փրկարարական աշխատանք, վթարային-փրկարարական աշխատանք և այլ անհետաձգելի աշխատանքներ։ 
ը) Հրդեհ – անվերահսկելի այրման գործընթաց, որը վտանգ է ստեղծում մարդու կյանքին և(կամ) առողջությանը, վնասում է շրջակա միջավայրը, ֆիզիկական/իրավաբանական անձի, պետության ​​և(կամ) մունիցիպալ գույքը։ 
թ) Փրկարարական աշխատանք – գործողություն, որի նպատակն է արտակարգ իրավիճակի հետևանքով տուժած և(կամ) անհետ կորած անձանց գտնելն ու փրկելը, ինչպես նաև մարդկանց վտանգավոր վայրից դուրս բերելը։
ժ) Վթարային-փրկարարական աշխատանք – գործողություն, որի նպատակն է միջադեպից/արտակարգ իրավիճակից մարդու կյանքը և գույքը փրկելը, ինչպես նաև վթարին, աղետին, միջադեպին/արտակարգ իրավիճակին բնորոշ վտանգավոր գործոնների հետևանքները նվազագույնին հասցնելը։
ժա) Այլ անհետաձգելի աշխատանքներ – շտապ բժշկական օգնության ցուցաբերում, սանիտարահամաճարակաբանական միջոցառումների իրականացում, տարածքի սանիտարական մաքրում և ախտահանում, արտակարգ իրավիճակի գոտում հասարակական կարգի պահպանում և այլ անհետաձգելի միջոցառումների իրականացում։
ժբ) Վերականգնողական աշխատանքներ – առաջին կարգի անհետաձգելի միջոցառում/միջոցառումների ամբողջություն, որն արտակարգ իրավիճակների արձագանքման ուժերի կողմից իրականացվում է արտակարգ իրավիճակի գոտում կենսական գործընթացների և հասարակական կյանքի վերականգնումն ապահովելու նպատակով։
ժգ) Օբյեկտ – ֆիզիկական կամ իրավաբանական անձի, պետական ​​կամ մունիցիպալ գույք (այդ թվում, տարածք, շենք-շինություն, տրանսպորտային միջոց, տեխնոլոգիական սարքավորում, ագրեգատ, սարք, արտադրանք, այլ նյութատեխնիկական միջոց), որի համար սահմանված են հրդեհային անվտանգության պահանջներ կամ արտակարգ իրավիճակի կանխարգելման և դրան արձագանքման պահանջներ։
ժդ) Պոտենցիալ վտանգավոր օբյեկտ – հսկողության ենթակա օբյեկտ, որի արտադրատեխնոլոգիական գործընթացը ներառում է ռադիոակտիվ, հրդեհավտանգ, պայթյունահրդեհավտանգ, վտանգավոր քիմիական և կենսաբանական նյութերի օգտագործում, պատրաստում, վերամշակում, պահպանում կամ փոխադրում, և որտեղ կարող է արտակարգ իրավիճակ առաջանալ վթարի կամ արտադրատեխնոլոգիական գործընթացի սխալ իրականացման հետևանքով (այդ թվում, հրդեհի, փլուզման, պայթյունի, արտանետման կամ թունավորման վտանգ)։ 
ժե) Կենսական նշանակության օբյեկտ – հիդրոտեխնիկական կառույց, ջրամատակարարման, ջերմամատակարարման, էներգետիկ կամ այլ օբյեկտ, որը հատկապես կարևոր է քաղաքացիական անվտանգության շահերի համար։
ժզ) Պայթյունավտանգ օբյեկտ – արտադրական կամ պահեստի համար հատկացված շենք-շինություն կամ պահեստասենյակ, անկախ իր ֆունկցիոնալ նշանակումից, որի արտադրատեխնոլոգիական գործընթացը բնութագրվում է պայթյունի և հրդեհի զարգացման կամ հրդեհի առաջացման և հետագա պայթյունի հնարավորությամբ։
ժէ) Հրդեհավտանգ օբյեկտ – հրդեհավտանգ կատեգորիայի արտադրական կամ պահեստային շենք-շինություն կամ պահեստասենյակ, անկախ իր ֆունկցիոնալ նշանակումից, որի արտադրատեխնոլոգիական գործընթացը բնութագրվում է հրդեհի առաջացման և զարգացման, ինչպես նաև մարդկանց և նյութական արժեքների վրա հրդեհավտանգ գործոնների ազդեցության հնարավորությամբ։
ժը) Կազմակերպություն – կրթական, դաստիարակչական կամ բժշկական հաստատություն, արդյունաբերական ձեռնարկություն, ինչպես նաև մասնավոր իրավունքի իրավաբանական անձ, որի գործունեությունից կարող է առաջանալ արտակարգ իրավիճակի վտանգ։
ժթ) Վթար – պայթյուն, հրդեհ կամ վտանգավոր նյութի/նյութերի արտահոսք, որը առաջացել է պոտենցիալ վտանգավոր օբյեկտի արտադրատեխնոլոգիական գործընթացի անվերահսկելի զարգացումով, և որը անսպասելի, լուրջ վտանգ է ստեղծում մարդու կյանքին, առողջությանը և(կամ) շրջակա միջավայրին։
ի) Արձագանքման ուժեր – միջադեպին/արտակարգ իրավիճակին արձագանքելու և վերականգնողական աշխատանքներ իրականացնելու նպատակով քաղաքացիական անվտանգության Ազգային համակարգի սուբյեկտների տրամադրության տակ գտնվող արձագանքման ստորաբաժանումներ։ 
իա) Արտակարգ իրավիճակի մասին ծանուցում – արտակարգ իրավիճակին արձագանքելու կառավարման մարմնի կողմից քաղաքացիական անվտանգության Ազգային համակարգի սուբյեկտներին և հանրությանը   արտակարգ իրավիճակի առաջացման վտանգի և(կամ) արտակարգ իրավիճակի առաջացման մասին ծանուցման ազդանշանների փոխանցում և անհետաձգելի տեղեկատվության տրամադրում։
իբ) Հրդեհային անվտանգության միջոցներ – հրդեհի առաջացումը կանխելու, հրդեհի առաջացման դեպքում այն ​​տեղայնացնելու և վերացնելու, ինչպես նաև հրդեհի հետևանքները նվազեցնելու համար ձեռնարկվելիք գործողություններ։
իգ) Հրդեհային անվտանգության պահանջներ – հրդեհային անվտանգության միջոցներն ապահովելու համար Վրաստանի օրենսդրությամբ սահմանված սոցիալական և(կամ) տեխնիկական բնույթի հատուկ պայմաններ։
իդ) Հատուկ հակահրդեհային ռեժիմ – արտակարգ իրավիճակի առաջացման ավելացված վտանգի մասին ստացված տեղեկության և դրա վերլուծության հիման վրա արտակարգ իրավիճակների կառավարման ծառայության կողմից որոշակի տարածքում/տարածքներում սահմանված ժամանակավոր ռեժիմ, որը նախատեսում է հրդեհային անվտանգության միջոցներն ապահովելու համար քաղաքացիական անվտանգության Ազգային համակարգի սուբյեկտների և ֆիզիկական/ իրավաբանական անձի վարքագծի հատուկ կանոններ։ 
իե) Պարտադիր գործողություններ – արտակարգ իրավիճակի առաջացման վտանգի կամ արտակարգ իրավիճակի առաջացման ժամանակ, արտակարգ իրավիճակին արձագանքելիս, անհրաժեշտության դեպքում, արտակարգ իրավիճակներին արձագանքելու կառավարման մարմնի կողմից ֆիզիկական և իրավաբանական անձանց համապատասխան գործողություն ձեռնարկելու կամ գործողության իրականացումից ձեռնպահ մնալու նպատակով։
իզ) Արտակարգ իրավիճակների կանխարգելման և դրանց արձագանքման պահանջներ – արտակարգ իրավիճակների կանխարգելման և դրանց արձագանքման նպատակով Վրաստանի օրենսդրությամբ սահմանված սոցիալական և(կամ) տեխնիկական բնույթի հատուկ կանոններ։
իէ) Հրշեջ-փրկարարական ստորաբաժանում – հրդեհի կանխարգելման և մարման, վթարային-փրկարարական աշխատանքների կատարման, արտակարգ իրավիճակի և փրկարարական գործողությունների իրականացման, արտակարգ իրավիճակի կանխարգելման և դրան արձագանքման, ինչպես նաև համապատասխան տարածքում կամ կազմակերպությունում մարդկանց որոնողական և այլ փրկարարական գործողություններ իրականացնելու նպատակով ստեղծված ստորաբաժանում։ 
իը) Վերահսկողություն – օբյեկտներում հրդեհային անվտանգության պահանջների և արտակարգ իրավիճակների կանխարգելման և արձագանքման պահանջների պահպանման ստուգում և համապատասխան արձագանքման միջոցառումների իրականացում։
իթ) Ապաստարան – շենք կամ շինություն, որը կարող է արտակարգ իրավիճակի կամ պատերազմական գործողությունների ժամանակ որոշակի ժամանակահատվածում օգտագործվել մարդկանց տարբեր վնասակար գործոններից պաշտպանելու համար: Ապաստարանը կարող է լինել երկակի նշանակության, քաղաքացիական կամ արդյունաբերական շենք և(կամ) հատուկ հերմետիկ պաշտպանիչ կառույց, որը նախագծված է վնասող գործոնների նախատեսմամբ։ 
լ) Ընտանեկան հյուրանոց – պետական ​​հրդեհային վերահսկողության օբյեկտի նկատմամբ վերահսկողություն իրականացնելու նպատակներով, վարձակալության համար նախատեսված կամ օգտագործված առնվազն 3, իրարից մեկուսացված, բնակման և քնելու համար կազմակերպված տարածքներից բաղկացած շենք/շինություններ, որտեղ կարող է ապահովված լինել սնունդ։ 
լա) Մունիցիպալիտետի անվտանգության անձնագիր – մունիցիպալիտետում արտակարգ իրավիճակի ռիսկի աստիճանի, սպասվող հետևանքների, մունիցիպալիտետի մարմնի կողմից արտակարգ իրավիճակի կանխարգելման համար իրականացված գործունեության գնահատման և նրա կողմից արտակարգ իրավիճակի ռիսկը նվազեցնելու նպատակով միջոցառումների մշակում ու իրականացում պլանավորելու համար նախապես մշակված փաստաթուղթ։ 
լբ) Պոտենցիալ վտանգավոր օբյեկտի անվտանգության անձնագիր – պոտենցիալ վտանգավոր օբյեկտի սպասարկող անձնակազմի և դրա հարակից տարածքի բնակչության համար արտակարգ իրավիճակի ռիսկի աստիճանի, արտակարգ իրավիճակի առաջացման հնարավորության, արտակարգ իրավիճակի հետևանքները որոշելու, հարևան օբյեկտների վրա արտակարգ իրավիճակի հետևանքների ազդեցությունը գնահատելու, արտակարգ իրավիճակի կանխարգելման և դրան արձագանքելու համար պատրաստվածության գնահատման, ինչպես նաև պոտենցիալ վտանգավոր օբյեկտում արտակարգ իրավիճակի ռիսկը նվազեցնելու նպատակով միջոցառումների մշակման և իրականացումը պլանավորելու համար նախապես մշակված փաստաթուղթ։
լգ) Ազգային իրավիճակային սենյակ – համապատասխան տեխնիկական և տեխնոլոգիական միջոցներով հագեցած կետ, որը գործարկվում է ազգային նշանակության արտակարգ իրավիճակի ժամանակ, որտեղ տեղի է ունենում միջադեպի վայրից և տեղեկատվության այլ հնարավոր աղբյուրից տվյալների (այդ թվում, տեսա- և ձայնային ազդանշաններ) օպերատիվ ստացում/մշակում,  որտեղից իրականացվում է արտակարգ իրավիճակի ռազմավարական (քաղաքական) մակարդակով կառավարումը՝ արտակարգ իրավիճակի հետևանքների վերացմանը ներգրավված գերատեսչությունների համակարգված աշխատանքի նպատակով։ 
լգ1) Արտակարգ իրավիճակների կառավարման ծառայության աշխատակից (այսուհետ՝ աշխատակից) – Արտակարգ իրավիճակների կառավարման ծառայության և դրա կառավարման ոլորտում գործող հանրային իրավունքի իրավաբանական անձի հաստիքացուցակով նախատեսված պաշտոնի նշանակված աշխատակից, ինչպես նաև Արտակարգ իրավիճակների կառավարման ծառայության համակարգում աշխատանքային պայմանագրով աշխատանքի ընդունված անձ։
լգ2) Հրշեջ-փրկարար – անձ, որն անմիջականորեն իրականացնում է հրդեհի կանխում և մարում, իրականացնում է փրկարարական/վթարային- փրկարարական գործողություններ, իրականացնում է արտակարգ իրավիճակի կանխարգելում և դրան արձագանքում, կառավարում և կազմակերպում է այդ միջոցառումները, ունի համապատասխան մասնագիտական, ֆիզիկական և հոգեբանական պատրաստվածություն, տեսական գիտելիքներ և գործնական հմտություններ ու կարողություններ։ 
2018 թվականի դեկտեմբերի 22-ի Վրաստանի №4067 օրենք – կայք, 28.12.2018թ.
2019 թվականի ապրիլի 2-ի Վրաստանի №4407 օրենք – կայք, 08.04.2019թ.

Գլուխ II
Քաղաքացիական անվտանգության Ազգային համակարգը, դրա սուբյեկտների և ֆիզիկական անձանց գործառույթներն ու պարտականությունները
Հոդված 4. Քաղաքացիական անվտանգության Ազգային համակարգը
1. Քաղաքացիական անվտանգության Ազգային համակարգը (այսուհետ՝ Ազգային համակարգ) Վրաստանի գործադիր իշխանության հաստատությունների, հանրային իրավունքի իրավաբանական անձանց և պետական ​​ենթագերատեսչային հաստատությունների, ինքնավար հանրապետությունների իշխանության մարմինների, մունիցիպալիտետի մարմինների և պետական լիազորների (Ազգային համակարգի սուբյեկտների) միասնական ցանց է, որը ռազմավարական (քաղաքական), գործառնական և մարտավարական մակարդակներում, համապատասխան ռեսուրսների և գործիքների օգտագործմամբ իրականացնում է համապատասխան համալիր միջոցառումներ՝ մարդկանց կյանքը և առողջությունը, շրջակա միջավայրը և(կամ) սեփականությունը պատերազմական վիճակից, բնական կամ/և մարդկային գործոնով առաջացած միջադեպից/արտակարգ իրավիճակից պաշտպանելու համար։ 
2. Ազգային համակարգն ապահովում է արտակարգ իրավիճակների կառավարման շարունակական գործընթացի հիմնական փուլերի (արտակարգ իրավիճակի կանխարգելում, արտակարգ իրավիճակներին պատրաստվածություն, արտակարգ իրավիճակին արձագանքում, վերականգնողական աշխատանքների իրականացում) ժամանակ համապատասխան միջոցառումների իրականացում, արձագանքման ուժերի գործունեության կազմակերպում, դրանց կառավարում և նյութական ռեսուրսների ստեղծում։ 
3. Ազգային համակարգի ղեկավար մարմինը խաղաղ ժամանակ Արտակարգ իրավիճակների կառավարման ծառայությունն է, որի հրշեջ-փրկարարական ուժերի դեպարտամենտը ներկայացնում է Ազգային համակարգի հիմնական գործառնական ուժերը։
4. Ազգային համակարգի սուբյեկտների ցանկը, քաղաքացիական անվտանգության ոլորտում նրանց իրավասությունը, արտակարգ իրավիճակի կանխարգելման, արտակարգ իրավիճակներին պատրաստվածության, արտակարգ իրավիճակներին արձագանքման և վերականգնողական աշխատանքների իրականացման նպատակով իրականացվելիք միջոցառումները, ինչպես նաև արտակարգ իրավիճակների կառավարմանը վերաբերող այն հարցերը, որոնք չեն կարգավորվում սույն օրենքով, սահմանվում են Վրաստանի կառավարության «Քաղաքացիական անվտանգության ազգային պլանի հաստատման մասին» որոշմամբ, որը մշակվում է Ազգային համակարգի սուբյեկտների հետ համակարգմամբ և որը Նախարարությունը հաստատման է ներկայացնում Վրաստանի կառավարությանը։ 
5. Սպասվող կամ փաստացի արտակարգ իրավիճակի բնույթից ելնելով՝ Ազգային համակարգը գործում է սույն օրենքի 16-րդ–18-րդ հոդվածներով և Ազգային քաղաքացիական անվտանգության ծրագրով սահմանված արտակարգ իրավիճակներին արձագանքման կառավարման համապատասխան մարմնի ղեկավարությամբ: Միջադեպն արտակարգ իրավիճակի վերածվելու դեպքում արտակարգ իրավիճակին արձագանքման կառավարման համապատասխան մարմնի որոշմամբ Ազգային համակարգի համապատասխան սուբյեկտներն անցնում են աշխատանքի հատուկ ռեժիմի:
2018 թվականի դեկտեմբերի 22-ի Վրաստանի №4067 օրենք – կայք, 28.12.2018թ.
Հոդված 5. Ազգային համակարգի սուբյեկտների պարտականությունները
1. Ազգային համակարգի սուբյեկտները, բացառությամբ կազմակերպությունների և մունիցիպալիտետի մարմինների, իրենց տնօրինմանը հատկացված ոլորտներում, Վրաստանի օրենսդրությամբ սահմանված կարգով ապահովում են.
ա) արտակարգ իրավիճակների ռիսկի կառավարում՝ վտանգի բացահայտում, արտակարգ իրավիճակի ռիսկի և դրա ազդեցության վերլուծություն և դրա հիման վրա արտակարգ իրավիճակի ռիսկի կառավարման պլանի մշակում,
բ) արտակարգ իրավիճակի կանխարգելման միջոցառումների պլանավորում և իրականացում, այդ թվում, արտակարգ իրավիճակի ռիսկի նվազեցման միջոցառումների պլանավորում և իրականացում,
գ) արտակարգ իրավիճակներին պատրաստվածություն,
դ) միջադեպին/արտակարգ իրավիճակին արձագանքում, 
ե) միջադեպից/արտակարգ իրավիճակից մարդու, շրջակա միջավայրի և գույքի պաշտպանություն,
զ) միջադեպի/արտակարգ իրավիճակի մասին ծանուցման համակարգի, այդ թվում, վաղ ծանուցման համակարգի զարգացում,
է) միջադեպի/արտակարգ իրավիճակի մասին ծանուցումը ժամանակին փոխանցելու և միջադեպերի/արտակարգ իրավիճակի ժամանակ վարքագծի կանոնների մասին տեղեկացում, 
ը) վերականգնողական աշխատանքների իրականացում,
թ) կենսական նշանակության օբյեկտի անվտանգ և կայուն գործունեության ապահովում,
ժ) արտակարգ իրավիճակի ժամանակ, անհրաժեշտության դեպքում, մարդկանց համար ապաստարանի ստեղծում, առաջին անհրաժեշտության առարկաներով, սննդամթերքով և ջրով ապահովում, անհատական/կոլեկտիվ պաշտպանական միջոցների և այլ նյութական ռեսուրսների մոբիլիզացում,
ժա) մարդասիրական օգնության միջոցառումների կազմակերպում,
ժբ) քաղաքացիական անվտանգության ոլորտում տեղեկատվության հավաքագրում, մշակում և փոխանակում,
ժգ) արտակարգ իրավիճակի կառավարման պլանի մշակում,
ժդ) Վրաստանի քաղաքացիների նախապատրաստում քաղաքացիական անվտանգության ոլորտում և արտակարգ իրավիճակի վերաբերյալ նրանց իրազեկվածության բարձրացում,
ժե) մինչև հրշեջ-փրկարարական հաշվարկի ժամանումը միջադեպի/արտակարգ իրավիճակի վայր հասնելը անհրաժեշտ միջոցների ձեռնարկում մարդկանց և գույքը փրկելու համար, 
ժզ) մարդկանց տարհանման կազմակերպմանը օգնության ցուցաբերում և, անհրաժեշտության դեպքում, նրանց տեղավորում ապաստարաններում,
ժէ) նրանց կողմից օգտագործվող ապաստարանների որակական բնութագրերի պահպանում,
ժը) Վրաստանի օրենսդրությամբ սահմանված այլ պարտավորությունների կատարում։
2. Մունիցիպալիտետի մարմինները սույն հոդվածի 1-ին կետով սահմանված լիազորություններն իրականացնում են պատվիրակման հիման վրա։ Մունիցիպալիտետին սույն հոդվածի 1-ին կետով սահմանված լիազորությունները պատվիրակելու վերաբերյալ որոշումը կայացնում է Վրաստանի կառավարությունը իսկ նշված լիազորությունների պատվիրակման վերաբերյալ պայմանագիրը կնքում է Նախարարությունը։
3. Կազմակերպություններն իրենց գործունեության ոլորտներում Վրաստանի օրենսդրությամբ սահմանված կարգով ապահովում են.
ա) արտակարգ իրավիճակների կանխարգելման միջոցառումների պլանավորում և իրականացում,
բ) արտակարգ կառավարման պլանի մշակում,
գ) արձագանքման ուժերի պատրաստվածություն և միջադեպի/արտակարգ իրավիճակին արձագանքելու համար անհրաժեշտ նյութական ռեսուրսների մոբիլիզացում,
դ) սպասվող կամ առաջացած միջադեպի/արտակարգ իրավիճակի մասին ծանուցման ուղարկում Արտակարգ իրավիճակների արձագանքման կառավարման մարմնին, 
ե) մինչև հրշեջ-փրկարարական ստորաբաժանման դեպքի վայր ժամանելը մարդկանց, գույքը և(կամ) շրջակա միջավայրը փրկելու համար անհրաժեշտ միջոցառումների ձեռնարկում,
զ) իրենց աշխատակիցների և սպասվող արտակարգ իրավիճակների գոտում գտնվող այլ անձանց ուսուցում,
է) իրենց օգտագործման/սեփականության մեջ եղած արտակարգ իրավիճակի մասին իրազեկման համակարգի, այդ թվում, վաղ նախազգուշացման համակարգի, տարրերի մշտական ​​պատրաստականություն, 
ը) նրանց օգտագործման մեջ առկա ապաստարանի որակի բնութագրերի պահպանում,
թ) արտակարգ իրավիճակի մասին իրազեկվածության բարձրացում, այդ թվում, այդ նպատակով հաղորդակցման ծրագրերի մշակում և իրականացում,
ժ) Վրաստանի օրենսդրությամբ սահմանված այլ պարտավորությունների կատարում։
4. Ազգային համակարգի սուբյեկտները պարտավոր են արտակարգ իրավիճակների կառավարման ծառայությանը տրամադրել տեղեկատվություն միջադեպի/սպասվող կամ առաջացած արտակարգ իրավիճակի մասին։
5. Արտակարգ կառավարման պլանի և արտակարգ իրավիճակի ռիսկի կառավարման պլանի մշակման կարգը սահմանում է Վրաստանի կառավարությունը։ 
6. Բնական և մարդկային գործոններով պայմանավորված Ազգային համակարգի սուբյեկտներն իրենց իրավասության շրջանակներում արտակարգ իրավիճակներին արձագանքելու նպատակով ապահովում են նյութական ռեսուրսների ստեղծում։ Բնական և մարդկային գործոնով հարուցված արտակարգ իրավիճակներին արձագանքելու նպատակով նյութական ռեսուրսների ստեղծման և օգտագործման կարգը հաստատում է Վրաստանի կառավարությունը։ 
2018 թվականի դեկտեմբերի 22-ի Վրաստանի № 4067 օրենք – կայք, 28.12.2018թ.
Հոդված 6. Վրաստանի քաղաքացիների և Վրաստանի տարածքում գտնվող այլ անձանց պարտականությունները
Վրաստանի քաղաքացին և Վրաստանի տարածքում գտնվող այլ անձ քաղաքացիական անվտանգության ոլորտում պարտավոր է.
ա) միջադեպի/արտակարգ իրավիճակի մասին անհապաղ տեղեկացնել համապատասխան պետական ​​մարմնին ՝ համաձայն սույն օրենքի 19-րդ հոդվածի 1-ին կետի։
բ) մինչև միջադեպի վայր արձագանքման ուժերի ժամանումը, հնարավորինս ձեռնարկել համապատասխան միջոցներ՝ մարդու կյանքը, առողջությունը, շրջակա միջավայրը և(կամ) գույքը փրկելու համար,
գ) կատարել պարտադիր գործողությունների շրջանակներում նշանակված պարտավորությունը և Վրաստանի օրենսդրությամբ սահմանված այլ պահանջներ, 
դ) չմասնակցել շրջակա միջավայրի հետ կապված այնպիսի գործողությունների, որոնք սպառնալիք են ստեղծում իր կամ ուրիշների կյանքին և(կամ) կմեծացնի արտակարգ իրավիճակի առաջացման ռիսկը, կամ ինքնուրույն չնախաձեռնել նման գործողություններ։
Հոդված 7. Կամավորություն
1. Պետությունը նպաստում է կամավորությունը քաղաքացիական անվտանգության ոլորտում։
2. Քաղաքացիական անվտանգության ոլորտում կամավոր կարող է լինել 18 տարեկանը լրացած Վրաստանի գործունակ քաղաքացի, որի առողջական վիճակը չի խանգարում նրան իրականացնել կամավորական գործունեություն, և որը պատրաստ է, օգտագործելով իր գիտելիքներն ու հմտությունները, կամավորությամբ իրականացնել հասարակության համար օգտակար գործունեություն։
3. Քաղաքացիական անվտանգության ոլորտում կամավոր է համարվում այն ​​անձը, որը գրանցված է Կամավորների ազգային ցուցակում։ Կամավորների ազգային ցուցակում անձին գրանցելիս Արտակարգ իրավիճակների կառավարման ծառայությունը կամավորական պայմանագիր է կնքում կամավորի հետ։ Կամավորների ազգային ցուցակում չգրանցված անձին, արտակարգ իրավիճակին արձագանքելիս կամ արտակարգ իրավիճակների վերացման միջոցառումներ իրականացնելիս, թույլատրվում է կատարել միայն օժանդակ գործառույթներ։
4. Արտակարգ իրավիճակների կառավարման ծառայությունն ապահովում է կամավորների ազգային ցուցակում գրանցված անձանց (կամավորների) ուսուցում՝ նրանց հիմնարար հմտությունները ձևավորելու նպատակով, նպաստում է կամավորների ինքնակազմակերպմանը տարածքային սկզբունքով, ելնելով նրանց որակավորման և(կամ) հատուկ հմտություններից կամ այլ նշանով, և կամավորական միջազգային կազմակերպություններին նրանց անդամակցում։ Արտակարգ իրավիճակների կառավարման ծառայությունն իրավազոր է կամավորներին և նրանց ընտանիքի անդամներին հնարավորություն տալ օգտագործել Արտակարգ իրավիճակների կառավարման ծառայության հաշվեկշռում գտնվող ենթակառուցվածքները ինքնազարգացման նպատակով (ներառյալ՝ վերապատրաստման, կրթական նպատակներով), այլ պետական ​​մարմինների, մունիցիպալիտետների, մասնավոր իրավունքի իրավաբանական անձանց և ոչ կառավարական կազմակերպությունների հետ համատեղ պլանավորել և իրականացնել սիմուլյացիոն վարժանքներ, դաշտային հավաքներ, ուսումնական հանդիպումներ, այլ միջոցառումներ և խրախուսական նախագծեր: Արտակարգ իրավիճակների կառավարման ծառայությունն իրավազոր է կամավորներին ժամանակավոր օգտագործման համար տրամադրել համապատասխան սարքավորումներ՝ իրենց վերապահված գործառույթները կատարելու համար։
5. Կամավորների ազգային ցուցակում գրանցված անձի (կամավորի) վրա տարածվում են սույն օրենքի 62-րդ հոդվածով, 65-րդ հոդվածի 2-րդ և 3-րդ կետերով և 66-րդ հոդվածի 1-ին–3-րդ կետերով Արտակարգ իրավիճակների կառավարման ծառայության հրշեջներ-փրկարարաի համար սահմանված սոցիալական ապահովագրության երաշխիքները։ Համապատասխան փաստաթղթի ներկայացման դեպքում, Արտակարգ իրավիճակների կառավարման ծառայությունը իրավազոր է փոխհատուցել Կամավորների ազգային ցուցակում գրանցված անձի (կամավորի) արտակարգ իրավիճակի վայր հասնելու ճանապարհածախսը, ինչպես նաև, կախված արտակարգ իրավիճակի առանձնահատկությունից և արձագանքման միջոցառումների տևողությունից, հոգ տանել նրա սննդի և կացարանի մասին։
6. Արտակարգ իրավիճակին արձագանքման ժամանակ կամավորի գործողությունների հետևանքով պատճառված վնասը հատուցում է պետությունը, բացառությամբ այն դեպքերի, երբ կամավորը նշված գործողությունը կատարել է դիտավորությամբ կամ կոպիտ անփութությամբ։ Կամավորը պարտավոր է հատուցել դիտավորությամբ կամ կոպիտ անփութությամբ պատճառված վնասը։
7. Քաղաքացիական անվտանգության ոլորտում կամավորների ազգային ցուցակում անձի գրանցման և կամավորների ազգային ցուցակից նրան հանելու կարգը, ինչպես նաև կամավորական գործունեության կազմակերպման հետ կապված այլ հարցեր սահմանվում են Քաղաքացիական անվտանգության ոլորտում կամավորների կանոնադրությամբ, որը Վրաստանի ներքին գործերի նախարարի (այսուհետ՝ նախարար) առաջարկությամբ հաստատում է Վրաստանի կառավարությունը։
2018 թվականի դեկտեմբերի 22-ի Վրաստանի №4067 օրենք – կայք, 28.12.2018թ.
Հոդված 8. Փորձագիտական-​​խորհրդատվական խորհուրդ
1. Քաղաքացիական անվտանգության ոլորտում միասնական քաղաքականություն մշակելու, Ազգային համակարգ զարգացնելու, համապատասխան ռիսկերը գնահատելու և կանխարգելիչ միջոցառումներ պլանավորելու նպատակով Արտակարգ իրավիճակների կառավարման ծառայությունում գիտահետազոտական ​​ոլորտի և(կամ) ոլորտային փորձագիտական ​​շրջանակների ներկայացուցիչներից ստեղծվում է փորձագիտական-​​խորհրդատվական խորհուրդ։
2. Փորձագիտական-​​խորհրդատվական խորհրդի անդամությունը չի վարձատրվում։ Փորձագիտական-​​խորհրդատվական խորհրդի գործունեության կազմակերպչական և նյութատեխնիկական աջակցությունն ապահովում է Արտակարգ իրավիճակների կառավարման ծառայությունը։
3. Փորձագիտական-​​խորհրդատվական խորհրդի կազմավորման և գործունեության կարգը հաստատվում է նախարարի հրամանով։
2018 թվականի դեկտեմբերի 22-ի Վրաստանի №4067 օրենք – կայք, 28.12.2018թ.
Հոդված 9. Քաղաքացիական անվտանգության միջոցառումների ֆինանսավորումը
1. Սույն օրենքով, քաղաքացիական անվտանգության ազգային պլանով և քաղաքացիական անվտանգության ոլորտում գործող այլ իրավական ակտերով սահմանված քաղաքացիական անվտանգության միջոցառումները ֆինանսավորվում են Վրաստանի պետական, ինքնավար հանրապետությունների և մունիցիպալիտետի մարմինների բյուջեներից և Վրաստանի օրենսդրությամբ թույլատրված այլ միջոցներով։
2. Քաղաքացիական անվտանգության միջոցառումները կազմակերպությունները սույն օրենքով իրենց տրված իրավունքների և պարտականությունների սահմաններում ֆինանսավորում են իրենց սեփական միջոցներից, իսկ բյուջեից ֆինանսավորվող կրթական, ուսումնական և բժշկական հաստատությունները՝ համապատասխան նպատակային ծրագրերի հիման վրա։
Գլուխ III
Արտակարգ իրավիճակի կանխարգելումը և պատրաստականությունը
Հոդված 10. Արտակարգ իրավիճակի կանխարգելումը
1. Արտակարգ իրավիճակի կանխարգելումը մարդկանց, շրջակա միջավայրը և գույքը պաշտպանելու համար արտակարգ իրավիճակի ռիսկերի նույնականացման և գնահատման, արտակարգ իրավիճակի ռիսկի և(կամ) դրա հետ կապված բացասական ազդեցությունները նվազեցնելու (մեղմացնելու) կամ կանխելու նպատակով իրականացված  իրավական, կազմակերպչական, տնտեսական, կրթական, ինժեներա-տեխնիկական, սանիտարահիգիենիկ, սանիտարահամաճարակաբանական, գիտահետազոտական ​​և այլ միջոցառումների ամբողջություն է, որը ներառում է․
ա) արտակարգ իրավիճակի առաջացման հավանականությունը որոշելու, մշտադիտարկելու և կանխելու միջոցառումներ,
բ) վտանգավոր բնական երևույթների և գործընթացների վնասակար ներուժը համակարգված կերպով նվազեցնելու համար ձեռնարկված միջոցներ և համապատասխան ինժեներատեխնիկական միջոցառումներ, 
գ) արդյունաբերական վթարի կանխարգելման, արտադրատեխնոլոգիական գործընթացի անվտանգության և սարքավորումների շահագործման հուսալիության բարձրացման նպատակով ձեռնարկված միջոցներ,
դ) արտակարգ իրավիճակի ռիսկի քարտեզի կազմում, Վրաստանի տարածքը և քաղաքները խմբերի բաժանում և կազմակերպությունների բաժանում կատեգորիաների,
ե) պոտենցիալ վտանգավոր օբյեկտի անվտանգության անձնագրի և մունիցիպալիտետի անվտանգության անձնագրի կազմում,
զ) մարդկանց իրազեկվածության բարձրացման նպատակով կրթական նախագծերի իրականացում,
է) այլ կանխարգելիչ միջոցառումներ։
2. Արտակարգ իրավիճակի կանխարգելումը Ազգային համակարգի սուբյեկտներն իրականացնում են քաղաքացիական անվտանգության ազգային պլանի, «Բնական արտակարգ իրավիճակների կանխարգելման միջոցառումների մշակման կարգը հաստատելու մասին» Վրաստանի կառավարության որոշման, Արտակարգ կառավարման պլանի և Վրաստանի օրենսդրությամբ սահմանված այլ իրավական ակտերի համաձայն։
3. Ջրի վրա մարդու կյանքի պաշտպանության և դրա անվտանգության ապահովման կարգը հաստատվում է Վրաստանի կառավարության որոշմամբ։
4. Մունիցիպալիտետի անվտանգության անձնագրի մշակման կարգը սահմանում է Վրաստանի կառավարությունը։
2022 թվականի սեպտեմբերի 6-ի Վրաստանի № 1715 օրենք – կայք, 16.09.2022թ․
Հոդված 11. Օբյեկտների դասակարգումը
1. Սպասվող արտակարգ իրավիճակի վնասակար գործոնները գնահատելու և արտակարգ իրավիճակին արձագանքելու նպատակով կենսականորեն կարևոր օբյեկտները, ելնելով իրենց պաշտպանական, տնտեսական, պոտենցիալ վտանգի և(կամ) կենսական նշանակությունից, բաժանվում են կատեգորիաների, որոնք սահմանում է Վրաստանի կառավարությունը։ 
2. Պոտենցիալ վտանգավոր օբյեկտը մշակում է պոտենցիալ վտանգավոր օբյեկտի անվտանգության անձնագիր ու հայտարարագիր և ներկայացնում դրանք Արտակարգ իրավիճակների կառավարման ծառայության համապատասխան ստորաբաժանում: Պոտենցիալ վտանգավոր օբյեկտի անվտանգության անձնագիր մշակելու և հայտարարագիր կազմելու կարգը սահմանվում է Վրաստանի կառավարության որոշմամբ։
Հոդված 12. Քաղաքացիական անվտանգության ոլորտում Վրաստանի քաղաքացիներին և Վրաստանի տարածքում գտնվող այլ անձանց իրազեկումը
1. Քաղաքացիական անվտանգության ոլորտում Վրաստանի քաղաքացիներին և Վրաստանի տարածքում գտնվող այլ անձանց իրազեկումն ապահովում են Ազգային համակարգի սուբյեկտները՝ իրենց իրավասության շրջանակներում: Սահմանափակ հնարավորություն ունեցող անձանց (տեսողության և լսողության խնդիրներ ունեցող անձանց) տեղեկացումն իրականացվում է նրանց համար հասկանալի ձևով։
2. Քաղաքացիական անվտանգության ոլորտում Վրաստանի քաղաքացիներին և Վրաստանի տարածքում գտնվող այլ անձանց իրազեկումն իրականացվում է զանգվածային լրատվության միջոցների, հատուկ գրականության և հանրության իրազեկման այլ ձևերով։
3. Արտակարգ իրավիճակի ժամանակ, երբ վտանգ է ստեղծվում/կարող է վտանգ ստեղծվել մարդու կյանքին և(կամ) առողջությանը, էլեկտրոնային կապի ընկերությունը, որն իրականացնում է բջջային հաղորդակցական ցանցերով և միջոցներով ապահովում և(կամ) ծառայություն, և Հանրային հեռարձակողը Արտակարգ իրավիճակների կառավարման ծառայության պահանջով ապահովում են Վրաստանի քաղաքացիների և Վրաստանի տարածքում գտնվող այլ անձանց արտակարգ իրավիճակի մասին ծանուցում և այլ տեղեկատվության փոխանցում։
4. Արտակարգ իրավիճակի մասին Վրաստանի քաղաքացիներին և Վրաստանի տարածքում գտնվող այլ անձանց փոխանցվող հաղորդագրությունը և այլ տեղեկատվությունը պետք է ներառեն.
ա) սպասվող կամ առաջացած արտակարգ իրավիճակի և դրա տարածման սահմանների վերաբերյալ տվյալներ,
բ) կազմակերպությունների գործունեության ոլորտների մասին տվյալներ և այդ գործունեությունից սպասվող մարդկանց և շրջակա միջավայրի վրա արտակարգ իրավիճակի ազդեցության վերաբերյալ տվյալներ,
գ) տվյալներ սպասվող կամ առաջացած արտակարգ իրավիճակի հետևանքների վերաբերյալ,
դ) արտակարգ իրավիճակում վարքագծի կանոններ,
ե) տվյալներ Վրաստանի քաղաքացիներին և Վրաստանի տարածքում գտնվող այլ անձանց պաշտպանելու համար ձեռնարկված միջոցների վերաբերյալ։
5. Քաղաքացիական անվտանգության ոլորտում Վրաստանի քաղաքացիներին և Վրաստանի տարածքում գտնվող այլ անձանց ծանուցումների փոխանցումն իրականացվում է միջադեպի/սպասվող կամ առաջացած արտակարգ իրավիճակի մասին ծանուցման համակարգի միջոցով, որի կանոնադրությունը հաստատում է Վրաստանի կառավարությունը։
Հոդված 13. Արձագանքման ուժերի և Վրաստանի քաղաքացիների նախապատրաստումն ու պատրաստականությունը
1. Ազգային համակարգի սուբյեկտներն, իրենց իրավասության շրջանակներում, քաղաքացիական անվտանգության ոլորտում ապահովում են արտակարգ իրավիճակի կանխարգելման և դրան արձագանքման համար գիտելիքներ և հմտություններ ձեռք բերելու նպատակով արձագանքման ուժերի և Վրաստանի քաղաքացիների Արտակարգ իրավիճակների կառավարման ծառայության հետ համաձայնեցված ծրագրերի միջոցով նախապատրաստում և պատրաստականություն։ 
2. Արձագանքման ուժերի և Վրաստանի քաղաքացիների պատրաստականությունն իրականացվում է համալիր միջոցառումների պլանավորմամբ, որոնք ապահովում են սպասվող կամ փաստացի արտակարգ իրավիճակը նախապես սահմանելու և դրան անհապաղ արձագանքելու նպատակով գիտելիքների և հմտությունների ու կարողություների ձեռքբերում։
3. Հրդեհային անվտանգության կանոնների և Արտակարգ իրավիճակում վարքագծի կանոնների, ինչպես նաև հրդեհային անվտանգության պահանջների և արտակարգ իրավիճակի կանխարգելման և դրանց արձագանքման պահանջների ուսուցումը կրթական հաստատություններում ապահովում են վերոնշյալ հաստատությունները՝ Արտակարգ իրավիճակների կառավարման ծառայության հետ համաձայնեցված ծրագրերով։
4. Արտակարգ իրավիճակների կառավարման ծառայությունն իրավազոր է արտակարգ իրավիճակների կանխարգելման, քաղաքացիական անվտանգության ոլորտում իրազեկվածության բարձրացման և գործնական հմտությունների զարգացման նպատակով, այդ թվում՝ այլ պետական գերատեսչությունների և(կամ) հասարակական/միջազգային կազմակերպությունների հետ համագործակցությամբ պլանավորել և իրականացնել նպատակային նախագծեր։
5. Քաղաքացիական անվտանգության ոլորտում արձագանքման ուժերի և Վրաստանի քաղաքացիների պատրաստականությունն ապահովելու նպատակով անցկացվում են նաև քաղաքացիական անվտանգության վարժանքներ (այսուհետ՝ վարժանքներ)։
6. Վարժանքների տեսակներն են՝
ա) հրամանատարաշտաբային վարժանք,
բ) մարտավարական-հատուկ վարժանք,
գ) համալիր վարժանք։
7. Քաղաքացիական անվտանգության ոլորտում Վրաստանի քաղաքացիների ուսուցման կազմակերպման կարգը սահմանվում է Վրաստանի օրենսդրությամբ։
2022 թվականի սեպտեմբերի 6-ի Վրաստանի № 1715 օրենք – կայք, 16.09.2022
Գլուխ IV
Միջադեպի և արտակարգ իրավիճակի կառավարումը
Հոդված 14. Միջադեպի և արտակարգ իրավիճակի դասակարգումը
1. Միջադեպի/արտակարգ իրավիճակի կառավարման նպատակով, միջադեպը/արտակարգ իրավիճակը, կախված դրա առաջացման բնույթից, բաժանվում է հետևյալ տեսակների՝
ա) բնական,
բ) մարդկային գործոնով հարուցված (տեխնածին):
2. Միջադեպի և արտակարգ իրավիճակի դասակարգման կարգը հաստատում է Վրաստանի կառավարությունը:
Հոդված 15. Արտակարգ իրավիճակի կատեգորիաները
1. Արտակարգ իրավիճակը, դրա վերացման համար անհրաժեշտ արձագանքման ուժերի և նյութական ռեսուրսների քանակի նախատեսմամբ, ըստ դրա բնույթի, գտնվելու վայրի և Վրաստանի տարածքում տարածման մասշտաբների, կարող է լինել տեղական կամ ազգային նշանակության: 
2. Արտակարգ իրավիճակը տեղական նշանակության է, եթե մունիցիպալիտետի/մունիցիպալիտետների տարածքում սպասվում է, առաջացել և(կամ) զարգացել է արտակարգ իրավիճակ, որի կառավարման համար, կախված դրա բնույթից, բավարար են Ազգային համակարգի մեկ սուբյեկտի արձագանքման ուժերը և միջոցները կամ մեկ կամ մի քանի հարակից մունիցիպալիտետների տարածքում տեղակայված տարբեր արձագանքման ուժեր և միջոցներ։
3. Արտակարգ իրավիճակը ազգային նշանակության է, եթե մունիցիպալիտետի/մունիցիպալիտետների տարածքում սպասվում է, առաջացել և(կամ) զարգացել է արտակարգ իրավիճակ.
ա) որի կառավարումն, իր բնույթից ելնելով, անհնար է Ազգային համակարգի մեկ սուբյեկտի արձագանքման ուժերով և միջոցներով կամ մեկ կամ մի քանի հարակից մունիցիպալիտետների տարածքում տեղակայված տարբեր արձագանքման ուժերով և միջոցներով,
բ) որի ազդեցությունը կարող է տարածվել Վրաստանի տարածքի մեծ մասի վրա և վտանգ ներկայացնել մարդկանց կյանքին և(կամ) առողջությանը,
գ) որը կարող է վտանգ ներկայացնել ազգային գանձերի, մշակութային ժառանգության հուշարձանների պահպանմանը, Վրաստանի «Կարմիր գրքում» կամ «Կարմիր ցուցակում» ընդգրկված հազվագյուտ և վերացման վտանգի տակ գտնվող կենդանական և բուսական տեսակներին, 
դ) որը կարող է զգալի վնաս հասցնել Վրաստանի տնտեսությանը կամ շրջակա միջավայրին,
ե) որի տեղայնացումը/վերացումը շարունակվում է երկար ժամանակ,
զ) որի տեղայնացումը/վերացումը պահանջում է միջազգային օգնություն։
4. Արտակարգ իրավիճակին ազգային նշանակության արտակարգ իրավիճակի կատեգորիա շնորհելու մասին որոշումը կայացնում է Վրաստանի կառավարությունը՝ նախարարի ներկայացման հիման վրա։
5. Վրաստանի կառավարությունն իրավազոր է բացառիկ դեպքում, քաղաքացիական անվտանգության շահերից ելնելով կամ արտակարգ իրավիճակի ռիսկի նախատեսմամբ, նախարարի ներկայացման հիման վրա տեղական նշանակության արտակարգ իրավիճակին շնորհել ազգային նշանակության արտակարգ իրավիճակի կատեգորիա։
2018 թվականի դեկտեմբերի 22-ի Վրաստանի №4067 օրենք – կայք, 28.12.2018թ.
Հոդված 16. Արտակարգ իրավիճակներին արձագանքման կառավարումը
1. Արտակարգ իրավիճակին արձագանքման կառավարումը, բացառությամբ սույն օրենքի 17-րդ և 18-րդ հոդվածներով նախատեսված դեպքերի, իրականացվում է ռազմավարական (քաղաքական), գործառնական և մարտավարական մակարդակներում՝ սույն օրենքով սահմանված կարգով։
2. Ազգային նշանակության արտակարգ իրավիճակներին արձագանքման կառավարումն իրականացնում են՝
ա) ռազմավարական (քաղաքական) մակարդակում՝ Վրաստանի վարչապետը կամ նրա կողմից դրա համար լիազորված անձը, որին քաղաքական որոշումներ կայացնելու համար   համապատասխան հանձնարարականներ և առաջարկություններ է տրամադրում և կազմակերպչական և տեղեկատվական-վերլուծական օգնություն է ցուցաբերում Ազգային անվտանգության խորհուրդը, 
բ) գործառնական մակարդակում՝ նախարարությունը կամ նախարարի առաջարկության հիման վրա Վրաստանի վարչապետի որոշմամբ ստեղծված միջգերատեսչական օպերատիվ կենտրոնը։
3. Տեղական նշանակության արտակարգ իրավիճակին արձագանքման կառավարումն իրականացնում է․ 
ա) Ազգային համակարգի համապատասխան սուբյեկտը՝ այնպիսի արտակարգ իրավիճակի դեպքում, որը կառավարելու համար, նրա բնույթից ելնելով, բավարար են Ազգային համակարգի մեկ սուբյեկտի արձագանքման ուժերն ու միջոցները,
բ) տեղական արտակարգ շտաբը՝ այնպիսի արտակարգ իրավիճակի դեպքում, որը կառավարելո համար, դրա բնույթից ելնելով, անհրաժեշտ են մեկ կամ մի քանի հարակից մունիցիպալիտետների տարածքում տեղակայված տարբեր արձագանքման ուժեր և միջոցներ։
4. Սույն հոդվածի 3-րդ կետի «ա» ենթակետով նախատեսված դեպքում Ազգային համակարգի համապատասխան սուբյեկտը, իր իրավասության շրջանակներում, սույն օրենքի, քաղաքացիական անվտանգության ազգային պլանի և արտակարգ կառավարման պլանի համաձայն, սեփական ռեսուրսներով գործառնական և մարտավարական մակարդակներում կազմակերպում է սպասվող, առաջացած կամ զարգացած արտակարգ իրավիճակին արձագանքում։ Ազգային համակարգի համապատասխան սուբյեկտը պարտավոր է Արտակարգ իրավիճակների կառավարման ծառայությանն անհապաղ տրամադրել արտակարգ իրավիճակի մասին տեղեկություններ։ 
5. Սույն հոդվածի 3-րդ կետի «բ» ենթակետով նախատեսված դեպքում տեղական արտակարգ շտաբը ստեղծվում է Արտակարգ իրավիճակների կառավարման ծառայության ղեկավարի առաջարկության հիման վրա նախարարի անհատական ​​վարչաիրավական ակտով։ Տեղական արտակարգ շտաբի կազմում ընդգրկված են արտակարգ իրավիճակների կառավարման ծառայության տարածքային ստորաբաժանման և Ազգային համակարգի այլ համապատասխան սուբյեկտների ներկայացուցիչներ։ Տեղական արտակարգ իրավիճակների շտաբը գործառնական և մարտավարական մակարդակներում կազմակերպում և համակարգում է սպասվող, առաջացած կամ զարգացած արտակարգ իրավիճակին արձագանքումը: Տեղական արտակարգ շտաբը ղեկավարում է Արտակարգ իրավիճակների կառավարման ծառայության իրավազոր ներկայացուցիչը։
6. Մարմինը, որը արտակարգ իրավիճակին արձագանքման կառավարումը իրականացնում է գործառնական մակարդակում, իրավազոր է, իրավիճակի նախատեսմամբ, արտակարգ իրավիճակի գոտում կամ դրան հարակից տարածքում ստեղծել դաշտային գործողությունների մեկ կամ մի քանի շտաբներ և նշանակել այդ շտաբի/շտաբների ղեկավար/ղեկավարներ: Դաշտային գործողությունների շտաբը/շտաբները տեղում իրականացնում է/են արտակարգ իրավիճակներին արձագանքման և մարտավարական մակարդակում արձագանքման ուժերի կառավարում։
7. Մինչև դաշտային գործողությունների շտաբի ստեղծումը մարտավարական մակարդակում սկզբնական արձագանքումն իրականացնում է Արտակարգ իրավիճակների կառավարման ծառայության հրշեջ-փրկարարական ուժերի դեպարտամենտի տարածքային ստորաբաժանումը։
8. Եթե դաշտային գործողությունների շտաբը ստեղծված է, արձագանքման ուժերը, անկախ իրենց ենթակայությունից, արտակարգ գոտի ժամանելուն պես անցնում են դաշտային գործողությունների շտաբի ղեկավարության ենթակայությանը։
9. Ազգային նշանակության արտակարգ իրավիճակ հայտարարվելու դեպքում Վրաստանի նախարարությունները (բացառությամբ Նախարարության) և Վրաստանի կառավարության անմիջականորեն ենթակա գործադիր իշխանության հատուկ նշանակության հաստատությունները ստեղծում են ներգերատեսչային արտակարգ շտաբներ, որոնք շարունակական կապ ունեն Արտակարգ իրավիճակների կառավարման ծառայության հետ, և գործառնական մակարդակով միջգերատեսչական օպերատիվ կենտրոնի ստեղծման դեպքում, նրա կազմում ընդգրկելու համար առաջադրում են առնվազն գերատեսչության ղեկավարի համապատասխան իրավազորություն ունեցող տեղակալ և(կամ) կառուցվածքային ստորաբաժանման ղեկավար պաշտոնատար անձի։
10. Վրաստանի վարչապետը ռազմավարական (քաղաքական) մակարդակով ազգային նշանակության արտակարգ իրավիճակին արձագանքման կառավարումն իրականացնում է Ազգային իրավիճակային սենյակի օգտագործմամբ, որի գործունեությունն ապահովում է Ազգային անվտանգության խորհրդի գրասենյակը։
11. Արտակարգ իրավիճակին արձագանքման ժամանակ մարդկանց անվտանգությունն ապահովելու նպատակով, այն մարմնի որոշմումով, որը գործառնական մակարդակում իրականացնում է արտակարգ իրավիճակներին արձագանքման կառավարումը, կարող է սահմանափակվել կամ արգելվել արտակարգ իրավիճակի գոտում տեղաշարժը/շարժումը։
12. Ըստ արտակարգ իրավիճակի նշանակության՝ արտակարգ իրավիճակին արձագանքումն իրականացվում է Քաղաքացիական անվտանգության ազգային պլանի համաձայն։
13. Անհրաժեշտության դեպքում արտակարգ իրավիճակին արձագանքելու նպատակով Արտակարգ իրավիճակների կառավարման ծառայությունն իրավազոր է մոբիլիզացնել իր տվյալների բազայում նախապես գրանցված համապատասխան հմտություններ ունեցող վետերաններին և ներգրավել նրանց արտակարգ իրավիճակներին արձագանքման գործողություններում։
14. Արտակարգ իրավիճակին արձագանքելու նպատակով Վրաստանի օրենսդրությամբ սահմանված կարգով կարող են օգտագործվել Վրաստանի պաշտպանության ուժերի համապատասխան ստորաբաժանումները, ինչպես նաև Վրաստանի պաշտպանության ուժերի պահեստազորում և ոչ զինվորական, այլընտրանքային աշխատանքային ծառայության պահեստազորում ընդգրկված անձինք։
15. (Հանվել է՝ 06.09.2022, №1715):
16. Արտակարգ իրավիճակի արձագանքման կառավարման մարմինն արտակարգ իրավիճակին արձագանքելու ժամանակ վերահսկում է արձագանքման որակը, իսկ արտակարգ իրավիճակի հետևանքների վերացումից հետո գնահատում է արտակարգ իրավիճակին արձագանքման ժամանակ հայտնաբերված թերությունները և արձագանքումը։
2018 թվականի դեկտեմբերի 22-ի Վրաստանի №4067 օրենք – կայք, 28.12.2018
2019 թվականի ապրիլի 2-ի Վրաստանի №4407 օրենք – կայք, 08.04.2019
2022 թվականի սեպտեմբերի 6-ի Վրաստանի №1715 օրենք – կայք, 16.09.2022
2023 թվականի սեպտեմբերի 21-ի Վրաստանի №3516 օրենք – կայք, 12.10.2023
Հոդված 17. Ահաբեկչական գործունեությամբ կամ մարդկային գործոնով հարուցված այլ արտակարգ իրավիճակի արձագանքման կառավարումը 
1. Ահաբեկչական գործունեության հետևանքով առաջացած ծայրահեղ իրավիճակին և դրանով հարուցված արտակարգ իրավիճակին արձագանքման կառավարումն իրականացվում է «Ահաբեկչության դեմ պայքարի մասին» Վրաստանի օրենքով սահմանված կարգով։ 
2. Մարդկային գործոնով հարուցված արտակարգ իրավիճակի ժամանակ, որը սպառնալիք է ստեղծում հասարակական անվտանգությանը և իրավակարգին, և որին արձագանքը կապված է «Ոստիկանության մասին» Վրաստանի օրենքով նախատեսված ուժի, զենքի կամ հատուկ միջոցների կիրառման հետ, Նախարարությունն իր իրավասության շրջանակներում արձագանքում է Վրաստանի օրենսդրությանը համապատասխան։
3. Քրեակատարողական հաստատությունում ճգնաժամային իրավիճակը կառավարվում է Քրեակատարողական օրենսգրքով սահմանված կարգով։
4. Ազգային իրավիճակային սենյակից օգտվելու իրավունքը, անհրաժեշտության դեպքում, կարող է տրվել համապատասխան պատասխանատու գերատեսչություններին Վրաստանի վարչապետի որոշման հիման վրա։
2018 թվականի դեկտեմբերի 22-ի Վրաստանի №4067 օրենք – կայք, 28.12.2018
2019 թվականի ապրիլի 2-ի Վրաստանի №4407 օրենք – կայք, 08.04.2019
2023 թվականի դեկտեմբերի 15-ի Վրաստանի №4006 օրենք – կայք, 26.12.2023
Հոդված 18. Միջադեպի/արտակարգ իրավիճակի կառավարումը պատերազմական դրության ժամանակ և քաղաքացիական-ռազմական համագործակցությունը խաղաղ ժամանակ 
1. Պատերազմական դրության ժամանակ միջադեպի/արտակարգ իրավիճակի կառավարումն իրականացվում է Ազգային պաշտպանության պլանի համաձայն։
2. Խաղաղ ժամանակ արտակարգ իրավիճակների կառավարման ծառայության և Վրաստանի պաշտպանության ուժերի միջև փոխգործակցության հարցերը սահմանվում են Վրաստանի կառավարության որոշմամբ հաստատված քաղաքացիական-ռազմական համագործակցության պլանով։ 
2023 թվականի սեպտեմբերի 21-ի Վրաստանի №3516 օրենք – կայք, 12.10.2023թ. 
Հոդված 19. Միջադեպին/արտակարգ իրավիճակին արձագանքման ընթացակարգերը
1. Ֆիզիկական կամ իրավաբանական անձը միջադեպի/արտակարգ իրավիճակի մասին տեղեկատվություն ստանալու դեպքում պարտավոր է անհապաղ հաղորդագրություն ուղարկել միասնական հեռախոսահամարի՝ «112»-ի միջոցով և, հնարավորության դեպքում, սեփական ուժերով իրականացնել միջադեպին/ արտակարգ իրավիճակին առաջնային արձագանքը։
2. «112» միասնական հեռախոսահամարին  ստացված հաղորդագրությունը տրամադրվում է Ազգային համակարգի համապատասխան արձագանքող մարմնին։ Միասնական «112» հեռախոսահամարին ստացված հաղորդագրության վերաբերյալ Ազգային համակարգի համապատասխան արձագանքող մարմնին տեղեկատվություն տրամադրելիս և միջադեպին/արտակարգ իրավիճակին առաջնային արձագանքն իրականացնելիս, Նախարարության և Ազգային համակարգի համապատասխան արձագանքող մարմնի միջև համակարգման կարգը սահմանվում է նախարարի հրամանով։
3. Միջադեպի/արտակարգ իրավիճակի մասին տեղեկատվություն ստանալուն պես Ազգային համակարգի համապատասխան սուբյեկտի արձագանքման ուժերը համապատասխանաբար են արձագանքում։ Միջադեպին արձագանքելու գործընթացում Ազգային համակարգի համապատասխան սուբյեկտը գնահատում է միջադեպի տեսակը և որակը և, արտակարգ իրավիճակի վերածվելու դեպքում, կառավարում է այն իր իրավասության շրջանակներում: Եթե կա ակնհայտ ռիսկ, որ արտակարգ իրավիճակի բնույթից ելնելով՝ Ազգային համակարգի համապատասխան կառույցի արձագանքման ուժերը բավարար չեն լինի արտակարգ իրավիճակը կառավարելու համար և(կամ) այդ արտակարգ իրավիճակի կառավարումը գերազանցում է Ազգային համակարգի համապատասխան կառույցի իրավասությունը, Ազգային համակարգի համապատասխան կառույցը դիմում է Արտակարգ իրավիճակների կառավարման ծառայությանը՝ տեղական արտակարգ իրավիճակների շտաբ ստեղծելու անհրաժեշտության մասին: 
2018 թվականի դեկտեմբերի 22-ի Վրաստանի №4067 օրենք – կայք, 28.12.2018թ․
Հոդված 20. Միջադեպի/արտակարգ իրավիճակի և դրա հետևանքների հաշվառումը
1. Արտակարգ իրավիճակի կանխարգելման, արտակարգ իրավիճակներին պատրաստականության և դրանց արձագանքման նպատակով Արտակարգ իրավիճակների կառավարման ծառայությունը ստեղծում և վարում է միասնական տեղեկատվական բանկ, որում արտացոլվում են տեղեկություններ սպասվելիք և առաջացած արտակարգ իրավիճակների և Ազգային համակարգի սուբյեկտների արձագանքման ուժերի վերաբերյալ, ինչպես նաև պոտենցիալ վտանգավոր օբյեկտների անվտանգության անձնագրի տվյալները և քաղաքացիական անվտանգության ոլորտում առկա իրավիճակի վերլուծություն պատրաստելու համար անհրաժեշտ Ազգային համակարգի սուբյեկտների ձեռքի տակ եղած այլ տվյալներ։ 
2. Միջադեպի/արտակարգ իրավիճակի և դրա հետևանքների պաշտոնական վիճակագրական հաշվառումը, վերլուծությունը և պետական ​​վիճակագրական հաշվետվողականությունն իրականացնում է Արտակարգ իրավիճակների կառավարման ծառայությունը։
3. Միջադեպերի/սպասվող կամ առաջացած արտակարգ իրավիճակի և դրա հետևանքների հաշվառման և տվյալների մշակման կարգը սահմանում է Վրաստանի կառավարությունը։
4. Միջադեպի/սպասվող կամ առաջացած արտակարգ իրավիճակի և դրա հետևանքների հաշվառման և տվյալների մշակման կարգի կատարումը պարտադիր է պետական իշխանության, ինքնավար հանրապետությունների և մունիցիպալիտետի մարմինների, ինչպես նաև ֆիզիկական և իրավաբանական անձանց համար, որոնք զբաղվում են ձեռնարկատիրական գործունեությամբ։ 
Հոդված 21. Արտակարգ իրավիճակից Վրաստանի քաղաքացիներին և Վրաստանի տարածքում գտնվող այլ անձանց պաշտպանելու հիմնական միջոցառումները
1. Վրաստանի քաղաքացիներին և Վրաստանի տարածքում գտնվող այլ անձանց արտակարգ իրավիճակից պաշտպանելու հիմնական միջոցառումներն են՝ նրանց տարհանումը և(կամ) ապաստարաններում տեղավորումը, նրանց հրդեհային, ինժեներական, քիմիական, ճառագայթային, բժշկական և կենսաբանական պաշտպանության միջոցառումները և նրանց հոգեբանական օգնության նպատակով իրականացվելիք քաղաքացիական անվտանգության այլ միջոցառումներ։
2. Արտակարգ իրավիճակից կենսական նշանակության օբյեկտի անձնակազմը պետք է պաշտպանված լինի ապաստարանում։
3. Որպես ապաստարաններ կարող են օգտագործվել մետրոյի ստորգետնյա կառույցները, քարանձավները, բունկերները և թունելները, ինչպես նաև ապաստարանի համար պիտանի շենքերի և կառույցների (ներառյալ կրկնակի նշանակության) ստորգետնյա հարկերը և պահեստասենյակները։
4. Ապաստարանի պահպանումը և դրա նպատակային օգտագործումն ապահովում են գույքը տիրապետելու, տնօրինելու և(կամ) այս գույքից օգտվելու իրավազորություն ունեցող անձինք։ 
5. Ապաստարանները, շենքերն ու կառույցները, որոնք պիտանի են ապաստարանների համար, հաշվառում են սահմանված կարգով՝ Արտակարգ իրավիճակների կառավարման ծառայության համապատասխան տարածքային ստորաբաժանումները։
6. Ապաստարանի և որպես ապաստարան պիտանի շենք-շինության և պահեստասենյակի նպատակային նշանակությունը կարող է փոխվել Նախարարության և Վրաստանի պաշտպանության նախարարության նախնական գրավոր համաձայնության հիման վրա։ Պետական ​​սեփականության մեջ առկա ապաստարանի օտարումը թույլատրելի չէ առանց Նախարարության և Վրաստանի Պաշտպանության նախարարության նախնական գրավոր համաձայնության։
7. Արտակարգ իրավիճակի գոտուց և(կամ) հարակից տարածքից ֆիզիկական անձանց, նյութական արժեքների և կենդանիների տարհանման վերաբերյալ որոշումը Վրաստանի կառավարության կողմից սահմանված կարգով, ազգային նշանակության արտակարգ իրավիճակի ժամանակ կայացնում է Վրաստանի վարչապետը կամ նրա կողմից այդ նպատակով լիազորված անձը, իսկ տեղական նշանակության արտակարգ իրավիճակի ժամանակ՝ նախարարը՝ Արտակարգ իրավիճակների կառավարման ծառայության ղեկավարի առաջարկությամբ։ Տարհանման վերաբերյալ որոշումը իրականացվում է քաղաքացիական անվտանգության ազգային պլանի համաձայն։
8․Մարդկանց պաշտպանության հրդեհային, ինժեներական, քիմիական, ճառագայթային, բժշկական և կենսաբանական միջոցառումները և դրանց իրականացման կազմակերպումը սահմանվում են Վրաստանի օրենսդրությամբ։
9. Ապաստարանների բնութագրերը և դրանց գրանցման կարգը սահմանվում են Վրաստանի կառավարության որոշմամբ։
2018 թվականի դեկտեմբերի 22-ի Վրաստանի №4067 օրենք – կայք, 28.12.2018թ.
Հոդված 22. Պարտադիր գործողություններ
1. Արտակարգ իրավիճակին արձագանքման ժամանակ ֆիզիկական և իրավաբանական անձինք պարտավոր են կատարել պարտադիր գործողությունների շրջանակներում իրենց վերապահված պարտավորությունները՝ համաձայն Վրաստանի կառավարության որոշմամբ սահմանված կարգի։
2. Պարտադիր գործողություններ իրականացվում են միայն այն դեպքում, եթե Ազգային համակարգի սուբյեկտների արձագանքման ուժերը և նյութական ռեսուրսները բավարար չեն արտակարգ իրավիճակին արձագանքելու համար։
3. Պարտադիր գործողությունների շրջանակներում իրենց վրա վերապահված  պարտավորությունների կատարման ընթացքում պատճառված վնասը ֆիզիկական և իրավաբանական անձանց փոխհատուցվում է՝ համաձայն Վրաստանի օրենսդրությամբ սահմանված կարգի։
Հոդված 23. Ընդունող երկրի աջակցությունը
1. Սույն օրենքի նպատակների համար ընդունող երկրի աջակցությունը նշանակում է միջազգային օգնության պահանջի ուղարկման և պահանջի ստացման կազմակերպում։ Միջազգային օգնության պահանջը ներառում է արտակարգ իրավիճակին արձագանքելու համար անհրաժեշտ անձնակազմի, նյութական միջոցների, հատուկ սարքավորումների, երկրի տարածքը տարանցման համար օգտագործելու և այլ կարիքների պահանջ։
2. Արտակարգ իրավիճակի զարգացման ժամանակ կամ մինչև անխուսափելի արտակարգ իրավիճակի առաջացումը, երբ, նախնական գնահատմամբ, անհնար է արտակարգ իրավիճակին արձագանքումը կամ դա ​​պահանջում է երկար ժամանակ, Արտակարգ իրավիճակների կառավարման ծառայությունը, կարիքների, վնասի և ներքին, ազգային հնարավորությունների գնահատման հիման վրա, Վրաստանի գործադիր իշխանության այլ հաստատությունների հետ համակարգմամբ, որոշում է միջազգային օգնություն պահանջելու անհրաժեշտությունը և նախարարին է ներկայացնում միջազգային օգնություն պահանջելու մասին առաջարկը։ Միջազգային օգնություն պահանջելու վերաբերյալ որոշումը կայացնում է Վրաստանի վարչապետը կամ նրա կողմից այդ նպատակով լիազորված անձը, եթե նման անձ սահմանված է սույն օրենքի 16-րդ հոդվածի 2-րդ կետի «ա» ենթակետի համաձայն։
3. Արտակարգ իրավիճակների կառավարման ծառայության կողմից ներկայացված միջազգային օգնություն պահանջելու մասին առաջարկությունը պետք է ներառի արտակարգ իրավիճակին արձագանքելու համար անհրաժեշտ նյութական ռեսուրսների և միջազգային անձնակազմի ցանկը: Նշված ցանկը, արտակարգ իրավիճակի ընթացքում ստեղծված իրավիճակից ելնելով, պետք է սիստեմատիկաբար թարմացվի։
4. Վրաստանի վարչապետի կամ նրա կողմից դրա համար լիազորված անձի կողմից միջազգային օգնություն պահանջելու վերաբերյալ որոշում կայացնելոց հետո Արտակարգ իրավիճակների կառավարման ծառայությունը Վրաստանի արտաքին գործերի նախարարության հետ համակարգմամբ միջազգային օգնության պահանջ է ուղարկում համապատասխան երկրներին և միջազգային կազմակերպություններին։ 
5. Քաղաքացիական անվտանգության ոլորտում ընդունող երկրի համար աջակցության միջոցառումների կազմակերպման կարգը սահմանում է Վրաստանի կառավարությունը։
2018 թվականի դեկտեմբերի 22-ի Վրաստանի №4067 օրենք – կայք, 28.12.2018թ.
Գլուխ V
Հրդեհաշիջում, փրկարարական և վթարային-փրկարարական աշխատանքներ
Հոդված 24. Հրշեջ-փրկարարական ստորաբաժանումների տեսակները
1. Հրշեջ-փրկարարական ստորաբաժանումների տեսակներն են․
ա) պետական – Արտակարգ իրավիճակների կառավարման ծառայությանը ենթակա հրշեջ-փրկարարական ստորաբաժանում,
բ) ենթագերատեսչային – պետական ​​իշխանության հաստատության, հանրային իրավունքի իրավաբանական անձի, ինքնավար հանրապետության կամ մունիցիպալիտետի մարմնի կողմից ստեղծված հրշեջ-փրկարարական ստորաբաժանում,
գ) մասնավոր – ձեռնարկատիրական սուբյեկտի կամ ոչ ձեռնարկատիրական (ոչ առևտրային) իրավաբանական անձի կողմից ստեղծված հրշեջ-փրկարարական ստորաբաժանում։
2. Գերատեսչական հրշեջ պաշտպանության ստորաբաժանման ստեղծման և գործունեության կարգը սահմանվում է համապատասխան մարմնի ղեկավարի իրավական ակտով։
3. Մասնավոր հրշեջ-փրկարարական ստորաբաժանումների գործունեության և ստուգման կարգը սահմանվում է Վրաստանի կառավարության որոշմամբ հաստատված տեխնիկական կանոնակարգով։
4. Արտակարգ իրավիճակների կառավարման ծառայության հրշեջ-փրկարարական ստորաբաժանման գործունեության կազմակերպման կարգը հաստատում է նախարարը։
5. Գերատեսչական և մասնավոր հրշեջ-փրկարարական ստորաբաժանումներին մեթոդական օգնություն է ցուցաբերում, ինչպես նաև, մասնավոր հրշեջ-փրկարարական ջոկատները ստուգում է Արտակարգ իրավիճակների կառավարման ծառայությունը։
6. Հատկապես կարևոր, պոտենցիալ վտանգավոր, ազգային գանձերի և մշակութային ժառանգության այն օբյեկտների ցանկը, որտեղ անհրաժեշտ է ստեղծել հրշեջ-փրկարարական ստորաբաժանում, սահմանվում է Վրաստանի կառավարության որոշմամբ։
2018 թվականի դեկտեմբերի 22-ի Վրաստանի №4067 օրենք – կայք, 28.12.2018թ.
Հոդված 25. Հրդեհային անվտանգության պահանջների իրավական կարգավորումը
1. Վրաստանի կառավարության կողմից ընդունվելիք նորմատիվ ակտի նախագիծը, ինչպես նաև Վրաստանի գործադիր իշխանության ղեկավարի կողմից հրապարակվելիք նորմատիվ ակտի նախագիծը, որը սահմանում է հրդեհային անվտանգության պահանջները, պետք է համաձայնեցվի Նախարարության հետ: Պատվիրակված լիազորությունների շրջանակներում մունիցիպալիտետի ներկայացուցչական մարմնի կողմից ընդունվելիք նորմատիվ ակտի նկատմամբ իրավական վերահսկողությունն իրականացվում է Վրաստանի «Տեղական ինքնակառավարման օրենսգիրք» օրգանական օրենքի համաձայն:
2. Հրդեհային անվտանգության հիմնական պահանջները, այդ թվում, հրդեհային հիդրանտների տեղադրման և շահագործման հարցերը, սահմանվում են «Տեխնիկական կանոնակարգերի՝ հրդեհային անվտանգության կանոնների և պայմանների հաստատման մասին» Վրաստանի կառավարության որոշմամբ:
2018 թվականի դեկտեմբերի 22-ի Վրաստանի №4067 օրենք – կայք, 28.12.2018թ.
Հոդված 26. Հրդեհային անվտանգության միջոցների մշակումը և ընդունումը
1. Հրդեհային անվտանգության միջոցները մշակվում են հրդեհի դեմ պայքարելու փորձի, նյութի, տեխնոլոգիական գործընթացի, արտադրանքի, կառուցվածքի, շենքի, շինության հրդեհային վտանգի գնահատման հիման վրա։
2. Նյութը, արտադրանքը և սարքավորումներն արտադրողը (մատակարարը) պարտավոր է Վրաստանի օրենսդրությամբ սահմանված դեպքերում տեխնիկական փաստաթղթերում նշել դրանց հրդեհային վտանգի ցուցանիշները, ինչպես նաև դրանց հետ աշխատելու համար անհրաժեշտ հրդեհային անվտանգության պահանջները։
3. Ձեռնարկատիրական սուբյեկտի և ոչ ձեռնարկատիրական (ոչ առևտրային) իրավաբանական անձի շենքի, շինության, այլ օբյեկտի հրդեհային անվտանգության միջոցներ մշակելիս և ընդունելիս, ինչպես նաև այդ օբյեկտը նախագծելիս պետք է նախատեսվեն հրդեհի ժամանակ մարդկանց տարհանումն ապահովելու միջոցառումները։
4. Պայթյունավտանգ օբյեկտը մարդկանց անվտանգության ապահովման միջոցառումների նախատեսմամբ մշակում է հրդեհաշիջման պլան։ 
Հոդված 27. Հրդեհաշիջման և վթարային-փրկարարական աշխատանքների կազմակերպումը
1. Տեղական նշանակության արտակարգ իրավիճակի դեպքում հրդեհաշիջման և վթարային-փրկարարական գործողությունները կազմակերպում է և համապատասխան միջոցառումների կառավարումն ապահովում է Արտակարգ իրավիճակների կառավարման ծառայությունը։
2. Հրդեհաշիջման և վթարային-փրկարարական աշխատանքների իրականացման համար հրշեջ-փրկարարական ստորաբաժանումները դեպքի վայր են մեկնում, մարում են հրդեհը և(կամ) վթարային-փրկարարական գործողություններ են իրականացնում առանց որևէ պայմանի։ 
3. Տեղական նշանակության արտակարգ իրավիճակի ժամանակ Արտակարգ իրավիճակների կառավարման ծառայությունը, նախարարի հետ համաձայնեցմամբ, իսկ ազգային արտակարգ իրավիճակի դեպքում՝ Վրաստանի վարչապետը կամ նրա կողմից դրա համար լիազորված անձն իրավազոր են  հրդեհը մարելու նպատակով Վրաստանի օրենսդրությամբ սահմանված կարգով հրդեհաշիջման միջոցառումներում ներգրավել Ազգային համակարգի սուբյեկտների արձագանքման ուժեր, այդ թվում, գերատեսչային հրշեջ-փրկարարական ստորաբաժանումներ։ Այս դեպքում հրդեհաշիջման համակարգումն իրականացնում է Արտակարգ իրավիճակների կառավարման ծառայությունը։ 
4. Ազգային նշանակության արտակարգ իրավիճակի ժամանակ հրդեհի կառավարումն իրականացվում է սույն օրենքի 16-րդ հոդվածով սահմանված կարգով։
5. Եթե Վրաստանի օրենսդրությամբ այլ բան սահմանված չէ, հրդեհաշիջումը մարտավարական մակարդակով անմիջականորեն ղեկավարում է դեպքի վայր ժամանած Արտակարգ իրավիճակների կառավարման ծառայության հրշեջ-փրկարարական ստորաբաժանման պաշտոնատար անձը, որը կառավարում է հրդեհաշիջմանը մասնակցող հրշեջ-փրկարարական ստորաբաժանումների անձնակազմը և հրդեհաշիջմանը մասնակցող այլ ուժերի/անձանց։
6. Հրդեհաշիջման ղեկավարը սահմանում է այն տարածքի սահմանները, որտեղ իրականացվում են հրդեհաշիջման միջոցառումներ, որոշումներ է կայացնում հրդեհաշիջման, ինչպես նաև մարդկանց, շրջակա միջավայրի և գույքի փրկությանն ուղղված միջոցառումների իրականացման վերաբերյալ։
7. Հրդեհի շիջման ղեկավարը պատասխանատու է հրդեհաշիջմանը մասնակցող հրդեհային պահպանության անձնակազմի և հրդեհի մարմանը ներգրավված այլ ուժերի/անձանց անվտանգության համար։
8. Հրդեհաշիջման ղեկավարի ցուցումների կատարումը պարտադիր է այն տարածքում գտնվող բոլոր անձանց համար, որտեղ իրականացվում են հրդեհաշիջման միջոցառումներ։ Հրդեհաշիջման ղեկավարի գործողություններին միջամտությունը կամ նրա հրամանի փոխումը թույլատրելի չէ։
9. Հրշեջ-փրկարարական ստորաբաժանման անձնակազմը և արտակարգ իրավիճակի հետևանքների վերացմանը մասնակցող այլ անձինք, որոնք հրդեհաշիջման և վթարային-փրկարարական գործողությունների իրականացման ժամանակ գործել են ծայրահեղ անհրաժեշտության և(կամ) ողջամիտ ռիսկի պայմաններում, ազատվում են պատճառված վնասը հատուցելու պարտավորությունից։
10. Հրդեհաշիջման և վթարային-փրկարարական գործողությունների/ փրկարարական աշխատանքների իրականացման կարգը հաստատվում է նախարարի հրամանով։
2018 թվականի դեկտեմբերի 22-ի Վրաստանի №4067 օրենք – կայք, 28.12.2018թ․
Հոդված 28. Հատուկ հակահրդեհային ռեժիմ
Հատուկ հակահրդեհային ռեժիմի գործողության ժամանակ որոշակի տարածքում կարող են սահմանվել քաղաքացիական անվտանգության ոլորտում գործող նորմատիվ ակտերով սահմանված հրդեհային անվտանգության լրացուցիչ պահանջներ, ինչպես նաև պահանջներ, որոնք նախատեսում են բնակչության ներգրավում հրդեհների տեղայնացմանը բնակավայրի տարածքի սահմաններից դուրս, ֆիզիկական անձանց անտառ մուտք գործելու սահմանափակումներ կամ լրացուցիչ միջոցների ընդունում (բնակավայրի տարածքի սահմանների միջև հակահրդեհային հեռավորությունների մեծացում, հակահրդեհային հանքայնացված շերտերի ստեղծում), որոնք կսահմանափակեն անտառային հրդեհների և այլ հրդեհների տարածումը բնակավայրի տարածքի սահմաններից դուրս, հարակից տարածքում։
Գլուխ VI
Վերականգնողական աշխատանքներ
Հոդված 29. Վերականգնողական աշխատանքների իրականացում
1. Արտակարգ իրավիճակի գոտում վերականգնողական աշխատանքները, իրենց ճյուղային իրավասությանը համապատասխան, իրականացնում են պետական ​​հաստատությունները, ինքնավար հանրապետությունների և մունիցիպալիտետների մարմինների, Վրաստանի քաղաքացիների, Վրաստանի տարածքում գտնվող այլ անձանց և կազմակերպությունների մասնակցությամբ։
2. Վերականգնողական աշխատանքներն իրականացվում են արտակարգ իրավիճակին արձագանքման և դրա հետևանքների վերացման ավարտի փուլում կամ դրա ավարտից անմիջապես հետո։
3. Վերականգնողական աշխատանքները ներառում են՝
ա) վնասված կամ խափանված տրանսպորտային ապահովման վերականգնում, 
բ) կապի ցանցերի և գծերի վրա վնասման վերացում,
գ) էներգամատակարարման վերականգնման աշխատանքների կազմակերպում,
դ) ենթակառուցվածքային կարևոր տարրերի վերականգնում,
ե) բնակչության կենսաապահովման համար անհրաժեշտ նվազագույն պայմանների ստեղծում,
զ) տարածքի սանիտարական մաքրման և ախտահանման աշխատանքների իրականացում,
է) հասարակական կարգի պահպանում,
ը) կենսական նշանակության օբյեկտների կայուն գործունեությունն ապահովելու միջոցառումների իրականացում, 
թ) քաղաքացիական անվտանգության ազգային պլանով նախատեսված այլ միջոցառումների իրականացում։
4. Վերականգնողական աշխատանքներն իրականացվում են քաղաքացիական անվտանգության ազգային ծրագրին համապատասխան։
Հոդված 30. Վերականգնողական աշխատանքների կազմակերպումը
Արտակարգ իրավիճակների գոտում վերականգնման աշխատանքների կատարումը համակարգում է Արտակարգ իրավիճակների կառավարման ծառայությունը։
Գլուխ VII
Պետական ​​հրդեհային վերահսկողության և կենսական նշանակության օբյեկտների վերահսկողությունը
Հոդված 31. Պետական հրդեհային վերահսկողության և կենսական նշանակության օբյեկտների վերահսկողությունը 
1. Պետական հրդեհային վերահսկողության և կենսական նշանակության օբյեկտների, ինչպես նաև ֆիզիկական անձանց կողմից հրդեհային անվտանգության պահանջների, արտակարգ իրավիճակների կանխարգելման և արձագանքման պահանջների կատարումը ստուգելու և դրանց արդյունքների հիման վրա միջոցներ ձեռնարկելու նպատակով պետական ​​վերահսկողությունն իրականացնում է պետական վերահսկողության մարմինը՝ Արտակարգ իրավիճակների կառավարման ծառայությունը։ 
2. Արտակարգ իրավիճակների կառավարման ծառայության կողմից վերահսկողության իրականացման կարգը սահմանվում է Վրաստանի կառավարության «Կենսական նշանակության օբյեկտների պետական ​​հրդեհային վերահսկողության և վերահսկողության կարգի մասին» որոշումով։
Հոդված 32. Պետական ​​հրդեհային վերահսկողության և կենսական նշանակության օբյեկտները
1. Պետական ​​հրդեհային վերահսկողության օբյեկտներն են՝
ա) պետական իշխանության և մունիցիպալիտետի մարմիններին պատկանող շենք-շինությունները, 
բ) կրթական, դաստիարակչական, մարզական, բժշկական և ժամանցային նշանակության շենք-շինությունները, 
գ) մշակութային ժառանգության հուշարձանների ցանկում ընդգրկված օբյեկտները,
դ) 28 մետրից բարձր հասարակական նշանակության շենք-շինությունները, 
ե) 2 և 2-ից ավելի ստորգետնյա հարկ ունեցող հասարակական նշանակության 2 և ավելի ստորգետնյա հարկ ունեցող հասարակական նշանակության շենք-շինությունները, 
զ) բազմաֆունկցիոնալ շենքերը և համալիրները, առևտրի կենտրոնները և համալիրները, հիպերմարկետները, ակումբային և ժամանցի ու հանգստի կենտրոնները, հյուրանոցների (ներառյալ ընտանեկան հյուրանոցների), զբոսաշրջային բազաների, առողջարանների, հանգստյան տների, ճամբարների և հանրային սննդի օբյեկտների (ռեստորանների) շենք-շինությունները, 
է) 2000 մ² և ավելի ընդհանուր մակերեսով մանրածախ և մեծածախ առևտրային նշանակության շենք-շինությունները/տարածքը
ը) երկաթուղային և ավտոմոբիլային տրանսպորտի կայարանները, ինչպես նաև մետրոպոլիտենի, օդային և ծովային նավահանգիստների (նավակայանների) շենք-շինությունները, 
թ) 500 մ³ և ավելի ընդհանուր ծավալով տարաներով նավթաբազաները և տերմինալները, ավտոլցակայանների և համալիրների (ավտոլցակայաններ, գազալցակայաններ և գազալցման կայաններ), ջերմաէլեկտրակայանների և հիդրոէլեկտրակայանների շենք-շիությունները, 
ժ) 1000 մ2 և 1000 մ2 –ից ավելի մակերեսով հրդեհավտանգ նյութերի, արտադրանքի և հումքի պահեստային շենք-շինությունները և պահեստասենյակները,
ժա) հատիկայինների պահպանման կամ/և վերամշակման ձեռնարկություններ (ալրաղաց կոմբինատներ), պայթյունավտանգ, ինչպես նաև հրդեհավտանգ օբյեկտներ, որոնք ունեն պայթյունավտանգ և հրդեհավտանգ պահեստասենյակ և(կամ) տեղամաս, 
ժբ) հրդեհային հիդրանտներ (անկախ դրանց սեփականության ձևից)։
2. Կենսական նշանակության օբյեկտների ցանկը սահմանվում է Վրաստանի կառավարության որոշմամբ։
3. Արգելվում է հսկողություն իրականացնել այն օբյեկտի նկատմամբ, որը չի պատկանում սույն հոդվածի 1-ին և 2-րդ կետերով նախատեսված պետական ​​հրդեհային վերահսկողությանը և կենսական նշանակության օբյեկտներին։
4. Շենք-շինության և պահեստասենյակի հրդեհավտանգ, պայթյունավտանգ և հրդեհավտանգ կատեգորիաները սահմանվում են Վրաստանի օրենսդրությանը համապատասխան։ 
5. Վրաստանի կառավարությունը արտակարգ իրավիճակի հետևանքով բնակչության կյանքին, առողջությանը և գույքին պատճառված վնասը նվազեցնելու նպատակով պետական ​​հրդեհային վերահսկողության և կենսական նշանակության օբյեկտներից որոշում է զանգվածային հավաքի օբյեկտները և սահմանում դրանց սեփականատերերի կողմից պարտադիր քաղաքացիական պատասխանատվության ապահովագրության կարգը։
Հոդված 33. Վերահսկող մարմնի իրավազորությունը
1. Վերահսկող մարմինն իրավունք ունի, Վրաստանի օրենսդրությամբ սահմանված կարգով, իր իրավասության շրջանակներում՝
ա) մուտք գործել պետական ​​հրդեհային վերահսկողության և կենսական նշանակության օբյեկտների տարածք և շենք-շինություններ, անցկացնել դրանց ստուգում, իրականացնել տեղական հրդեհային պաշտպանության և ծանուցման տեղական համակարգերի փորձարկում և Վրաստանի օրենսդրությամբ սահմանված այլ վերահսկողության միջոցառումներ,
ա1) ստուգման գործընթացում օգտագործել համազգեստին ամրացված տեսաձայնագրման սարքեր․ նշված սարքերի օգտագործման կարգը հաստատվում են նախարարի հրամանով,
բ) հիմնավորված պահանջի հիման վրա պետական ​​հրդեհային վերահսկողության և կենսական նշանակության օբյեկտներից պահանջել և ստանալ վերահսկողության իրականացման համար անհրաժեշտ տեղեկություններ ու փաստաթղթեր,
գ) հրդեհային անվտանգության պահանջների և արտակարգ իրավիճակի կանխարգելման ու դրանց արձագանքման պահանջների խախտումների հայտնաբերման դեպքում հղել համապատասխան նամակ՝ հայտնաբերված խախտման վերացման կամ այդ պահանջների կատարման վերաբերյալ, իսկ Վրաստանի օրենսդրությամբ սահմանված դեպքերում՝ կազմել վարչական իրավախախտման արձանագրություն, քննարկել վարչական իրավախախտման գործը և խախտողին նշանակել վարչական տույժ,
դ) պետական ​​իշխանության, ինքնավար հանրապետությունների և մունիցիպալ մարմիններին, ինչպես նաև պետական լիազորին ներկայացնել առաջարկություններ և հանձնարարականներ հրդեհային անվտանգության պահանջների և արտակարգ իրավիճակների կանխարգելման ու դրանց արձագանքման պահանջների կատարումն ապահովելու միջոցառումների իրականացման վերաբերյալ, 
ե) (հանվել է՝ 06.09.2022, №1715),
զ) հրդեհային անվտանգության պահանջները կատարելու համար Վրաստանի օրենսդրությամբ սահմանված կարգով մասնակցել պետական ​​հրդեհային վերահսկողության օբյեկտի շինարարության թույլտվության տրամադրման գործընթացին (վարչական վարույթի համապատասխան փուլում) և շինարարությունն ավարտած պետական ​​հրդեհային վերահսկողության օբյեկտը շահագործման ընդունելու գործընթացին, անհրաժեշտության դեպքում անցկացնել հրդեհային պաշտպանության սարքերի և համակարգերի փորձարկում և կազմել համապատասխան ակտ,
է) դիմել դատարան պետական ​​հրդեհային վերահսկողության օբյեկտի շենք-շինության, արտադրական տեղամասի, ագրեգատի կամ/և պահեստասենյակի շահագործման կամ առանձին աշխատանքների անցկացումն ամբողջությամբ կամ մասնակի դադարեցման մասին, եթե հայտնաբերվել է հրդեհային անվտանգության պահանջների խախտում և(կամ) չկատարում, ինչը ստեղծում է հրդեհի առաջացման վտանգ և(կամ) վտանգում է մարդու կյանքը և(կամ) առողջությունը։ 
2. Նախարարության, Վրաստանի պաշտպանության նախարարության, Վրաստանի արդարադատության նախարարության համակարգում ընդգրկված պետական ​​ենթգերատեսչային հաստատության՝ Հատուկ քրեակատարողական ծառայության և Վրաստանի հետախուզական ծառայության օբյեկտների նկատմամբ Արտակարգ իրավիճակների կառավարման ծառայության իրավազորությունը սահմանվում է Վրաստանի օրենսդրությամբ։ 
2018 թվականի դեկտեմբերի 22-ի Վրաստանի №4067 օրենք – կայք, 28.12.2018թ.
2022 թվականի սեպտեմբերի 6-ի Վրաստանի №1715 օրենք – կայք, 16.09.2022թ.
Հոդված 34. Պետական ​​հրդեհային վերահսկողության և կենսական նշանակության օբյեկտների պարտականությունները
Պետական ​​հրդեհային վերահսկողության և կենսական նշանակության օբյեկտները պարտավոր են՝
ա) կատարել հրդեհային անվտանգության պահանջները, արտակարգ իրավիճակի կանխարգելման և դրան արձագանքման պահանջները,
բ) մշակել և ընդունել հրդեհային անվտանգության միջոցներ,
գ) կատարել վերահսկող մարմնի իրավազոր պաշտոնատար անձի հրահանգները և այլ օրինական պահանջները,
դ) վերահսկող մարմնի իրավազոր պաշտոնատար անձի պահանջի հիման վրա նրան ներկայացնել տեղեկություն/համապատասխան փաստաթղթեր շենք-շինության հրդեհային անվտանգության վիճակի, այդ օբյեկտների կողմից արտադրված արտադրանքի հրդեհային վտանգի, ինչպես նաև դրանց տարածքում առաջացած արտակարգ իրավիճակի, այդ թվում՝ հրդեհի և դրանց հետևանքների վերաբերյալ,
ե) ապահովել իրենց ծառայողական պարտականությունները կատարելու համար վերահսկող մարմնի իրավազոր պաշտոնատար անձանց մուտքը օբյեկտի տարածք և շենք-շինություն, ինչպես նաև նրանց համար ստեղծել վերահսկողություն իրականացնելու համապատասխան աշխատանքային պայմաններ և չխանգարել ծառայողական լիազորությունների իրականացմանը, 
զ) Արտակարգ իրավիճակների կառավարման ծառայությանը տեղեկացնել հակահրդեհային ուղիներում և ելքերում փոփոխությունների մասին,
է) կատարել Վրաստանի օրենսդրությամբ սահմանված այլ պահանջներ։
Հոդված 35. Պատասխանատվությունը հրդեհային անվտանգության պահանջների և արտակարգ իրավիճակի կանխարգելման ու դրան արձագանքման պահանջների խախտման համար 
1. Հրդեհային անվտանգության պահանջների, արտակարգ իրավիճակի կանխարգելման և դրան արձագանքման պահանջների խախտման համար Վրաստանի օրենսդրությամբ սահմանված պատասխանատվություն է նշանակվում․
ա) ֆիզիկական անձի դեպքում՝ ֆիզիկական անձին, 
բ) ձեռնարկատիրական սուբյեկտի կամ ոչ ձեռնարկատիրական (ոչ առևտրային) իրավաբանական անձի դեպքում՝ ձեռնարկատիրական կազմակերպությանը կամ ոչ ձեռնարկատիրական (ոչ առևտրային) իրավաբանական անձին,
գ) պետական ​​իշխանության, ինքնավար հանրապետության կամ մունիցիպալիտետի մարմինների կամ հանրային իրավունքի իրավաբանական անձի դեպքում՝ համապատասխան հաստատությանը։ 
2. (Հանվել է՝ 06.09.2022, №1715):
3. Արտակարգ իրավիճակի կանխարգելման և դրան արձագանքման պահանջները սահմանվում են Վրաստանի օրենսդրությամբ:
4. Սույն օրենքով և դրա հիման վրա հրապարակված ենթաօրենսդրական նորմատիվ ակտերով նախատեսված այլ պահանջների խախտման համար պատասխանատվությունը սահմանվում է Վրաստանի վարչական իրավախախտումների մասին օրենսգրքով:
2022 թվականի սեպտեմբերի 6-ի Վրաստանի №1715 օրենք – կայք, 16.09.2022թ․
Գլուխ VIII
Արտակարգ իրավիճակների կառավարման ծառայությունը
Հոդված 36. Արտակարգ իրավիճակների կառավարման ծառայության կարգավիճակը
1. Արտակարգ իրավիճակների կառավարման ծառայությունը համակարգում է Ազգային համակարգի գործունեությունը և պատասխանատու է քաղաքացիական անվտանգության ոլորտում քաղաքականության պլանավորման և իրականացման համար:
2. Արտակարգ իրավիճակների կառավարման ծառայությունը բաղկացած է կառուցվածքային ստորաբաժանումներից, որոնցում աշխատում են պետական ​​հատուկ կոչումներ ունեցող անձինք և այլ պետական ​​ծառայողներ: Արտակարգ իրավիճակների կառավարման ծառայության կառուցվածքը, լիազորությունները, գործունեության կարգը և այլ կազմակերպչական հարցերը սահմանվում են Արտակարգ իրավիճակների կառավարման ծառայության կանոնակարգով, որը հաստատում է նախարարը:
3. Արտակարգ իրավիճակների կառավարման ծառայության կառավարման ոլորտում գործում է հանրային իրավունքի իրավաբանական անձ՝ Պետական ​​պահուստների և քաղաքացիական անվտանգության ծառայությունների գործակալությունը (այսուհետ՝ Պետական ​​պահուստների և քաղաքացիական անվտանգության ծառայությունների գործակալություն): Պետական պահուստների և քաղաքացիական անվտանգության ծառայության գործակալության կանոնադրությունը հաստատում է նախարարը: Պետական ​​պահուստների և քաղաքացիական անվտանգության ծառայության գործակալությունում աշխատում են պետական ​​հատուկ կոչումներ ունեցող անձինք և այլ հանրային ​​ծառայողներ:
4. Արտակարգ իրավիճակների կառավարման ծառայությունը և նրա պաշտոնատար անձինք իրավազոր են Ծառայության իրավական ակտերի, ձևաթղթերի, կնիքների և դրոշմակնիքների վրա ամբողջական տեսքով օգտագործել Վրաստանի պետական ​​զինանշանը:
2018 թվականի դեկտեմբերի 22-ի Վրաստանի №4067 օրենք – կայք, 28.12.2018թ.
Հոդված 37. Արտակարգ իրավիճակների կառավարման ծառայության գործունեության իրավական հիմքերը
1. Արտակարգ իրավիճակների կառավարման ծառայության գործունեության իրավական հիմքերն են՝ Վրաստանի Սահմանադրությունը, Վրաստանի միջազգային պայմանագրերը, սույն օրենքը և Վրաստանի այլ օրենսդրական և ենթաօրենսդրական նորմատիվ ակտերը:
2. Ծառայողի նկատմամբ «Հանրային ծառայության մասին» Վրաստանի օրենքը տարածվում է միայն այն դեպքում, եթե սույն օրենքով և հատուկ ենթաօրենսդրական նորմատիվ ակտերով այլ բան չի սահմանված։ 
Հոդված 38. Արտակարգ իրավիճակների կառավարման ծառայության գործունեության հիմնական սկզբունքները
Արտակարգ իրավիճակների կառավարման ծառայության գործունեության հիմնական սկզբունքներն են՝
ա) օրենքի գերակայությունը,
բ) մարդու հիմնարար իրավունքների և ազատությունների պաշտպանությունը և հարգանքը,
գ) թափանցիկությունը,
դ) քաղաքական չեզոքությունը,
ե) մարդու պատվի և արժանապատվության պաշտպանությունը,
զ) համաչափությունը,
է) սոցիալական արդարությունը և հավասարությունը,
ը) մարդասիրությունը, 
թ) ներգրավվածությունը և համագործակցությունը, 
ժ) հայեցողական լիազորության իրականացումը,
ժա) հաշվետվողականությունը։
Հոդված 39. Արտակարգ իրավիճակների կառավարման ծառայության գործառույթները
Արտակարգ իրավիճակների կառավարման ծառայության գործառույթներն են․
ա) իր իրավասության շրջանակներում, Ազգային համակարգի սուբյեկտների հետ համակարգմամբ, քաղաքացիական անվտանգության ոլորտում համապատասխան իրավական ակտերի նախագծերի մշակում,
բ) քաղաքացիական անվտանգության ոլորտում պետական ​​քաղաքականության կատարելագործման և Ազգային համակարգի զարգացման նպատակով առաջարկների մշակում և ներկայացում նախարարին և Ազգային համակարգի մյուս սուբյեկտներին,
գ) իր իրավասության շրջանակներում քաղաքացիական անվտանգության ազգային պլանի անմիջականորեն իրականացում,
դ) իր իրավասության շրջանակներում Ազգային համակարգին մասնակցող պետական ​​գերատեսչությունների կողմից քաղաքացիական անվտանգության ոլորտում, ազգային հայեցակարգային փաստաթղթերից ելնելով, գերատեսչական հայեցակարգային փաստաթղթերի և գերատեսչական գործողությունների ծրագրերի մշակում և իրականացման համակարգում,
ե) (հանվել է՝ 02.04.2019, №4407),
զ) իրավիճակին/արտակարգ իրավիճակին անհապաղ արձագանքելու նպատակով հրշեջ-փրկարարական ստորաբաժանումների կազմակերպում, զարգացում և մշտական ​​պատրաստականության ապահովում, 
է) իր իրավասության շրջանակներում տեղական նշանակության արտակարգ իրավիճակի կառավարման համակարգում, բացառությամբ սույն օրենքի 17-րդ և 18-րդ հոդվածներով նախատեսված դեպքերի, արձագանքման ուժերի կառավարման կազմակերպում և քաղաքացիական անվտանգության միջոցառումների իրականացում,
ը) իր իրավասության շրջանակներում ազգային մակարդակում արտակարգ իրավիճակի կառավարման համակարգում, բացառությամբ սույն օրենքի 17-րդ և 18-րդ հոդվածներով նախատեսված դեպքերի, Վրաստանի վարչապետի կամ նրա կողմից այդ նպատակով լիազորված անձի կազմակերպչական և տեխնիկական ապահովում,
թ) պատերազմական դրության ժամանակ իր իրավասության շրջանակներում Ազգային պաշտպանության ծրագրով և Քաղաքացիական-ռազմական համագործակցության պլանով սահմանված խնդիրների իրականացում,
ժ) արտակարգ իրավիճակի ռիսկը նվազեցնելու նպատակով ռիսկի մշտական նույնականացում, վերլուծում և գնահատում, կանխարգելիչ միջոցառումների և նախագծերի պլանավորում և իրականացում պետական իշխանության, ինքնավար հանրապետությունների և մունիցիպալիտետների մարմինների և հանրային իրավունքի և մասնավոր իրավունքի իրավաբանական անձանց հետ համագործակցությամբ, 
ժա) ակնկալվող կամ իրական արտակարգ իրավիճակի վաղ նախազգուշացման համակարգի ստեղծման և զարգացման կազմակերպում, անհրաժեշտ տվյալների հավաքագրում և մշակում այս համակարգի շրջանակներում,
ժբ) քաղաքացիական անվտանգության ոլորտում տեղեկատվության հրապարակայնության, թափանցիկության, ազատ հասանելիության և տարածման ապահովում, բացառությամբ Վրաստանի օրենսդրությամբ նախատեսված սահմանափակումների,
ժգ) Վրաստանի քաղաքացիների և Վրաստանի տարածքում գտնվող այլ անձանց արտակարգ իրավիճակներին արձագանքման միջոցառումներին կամավոր ներգրավման կազմակերպում, քաղաքացիական անվտանգության ոլորտում կամավորական համակարգի զարգացման խթանում,
ժդ) պետական ​​հրդեհային վերահսկողության և կենսական նշանակության օբյեկտների նկատմամբ վերահսկողության իրականացում և խախտումների հայտնաբերման դեպքում դրանց համապատասխան արձագանքում,
ժե) պետական ​​նյութական պահուստների կառավարում, երկրում ռազմավարական նշանակության արտադրանքի հետ կապված առկա իրավիճակի մոնիթորինգ և վերլուծություն, պետական ​​նյութական պահուստների ոլորտում քաղաքականության մշակում և համապատասխան առաջարկությունների ու իրավական ակտերի նախագծերի ներկայացում նախարարին,
ժզ) քաղաքացիական անվտանգության ոլորտում առկա իրավիճակի շարունակական վերլուծում և նախարարին իրավիճակի մասին տեղեկացում, ինչպես նաև համապատասխան վերլուծական տեղեկատվության տրամադրում Վրաստանի պաշտպանության նախարարությանը և Վրաստանի պետական ​​անվտանգության ծառայությանը,
ժէ) միջազգային կազմակերպությունների և այլ երկրների համապատասխան ծառայությունների հետ համագործակցություն, մասնակցություն միջազգային առաքելություններին,
ժը) ոչ զինվորական, այլընտրանքային աշխատանքային ծառայության կազմակերպում հրշեջ-փրկարարական ստորաբաժանումում,
ժթ) մասնավոր հրշեջ-փրկարարական ստորաբաժանման գործունեությունը կարգավորող չափորոշիչների և նորմերի մշակում և ներկայացում նախարարին, մասնավոր հրշեջ-փրկարարական ստորաբաժանման սարքավորումների և պատրաստվածության մակարդակի ստուգում, մասնավոր հրշեջ-փրկարարական ստորաբաժանման կազմակերպում, ձեռնարկատիրական սուբյեկտների հետ կնքված ծառայության պայմանագրի հիման վրա մասնավոր հրշեջ-փրկարարական ստորաբաժանման աշխատակիցների պատրաստում կամ վերապատրաստում, 
ի) մասնավոր ստորգետնյա որոնողափրկարարական ստորաբաժանման (հանքային փրկարարի) գործունեությունը կարգավորող չափորոշիչների և նորմերի մշակում և ներկայացում նախարարին, մասնավոր ստորգետնյա որոնողափրկարարական ստորաբաժանումների (հանքային փրկարարի) սարքավորումների և պատրաստվածության մակարդակի ստուգում։ Մասնավոր ստորգետնյա որոնողափրկարարական ստորաբաժանումների (հանքային փրկարարի) կազմակերպում ձեռնարկատիրական կազմակերպության հետ կնքված ծառայությունների պայմանագրի հիման վրա, մասնավոր ստորգետնյա որոնողական-փրկարարական ստորաբաժանումների (հանքային փրկարարի) աշխատակիցների պատրաստում կամ վերապատրաստում ձեռնարկատիրական կազմակերպության հետ կնքված պայմանագրի հիման վրա,
իա) պետական ​​պահուստների և քաղաքացիական անվտանգության ծառայությունների գործակալության կամ համապատասխան կրթական հաստատության միջոցով հրշեջ-փրկարարների կողմից հատուկ մասնագիտական ​​կրթական ծրագիր անցնելու ապահովում, ինչպես նաև համապատասխան աշխատակիցների պատրաստում, վերապատրաստում և որակավորման բարձրացում,
իբ) (հանվել է՝ 06.09.2022, №1715),
իգ) քաղաքացիական անվտանգության ոլորտում ռազմավարական հաղորդակցության ապահովում,
իդ) իր իրավասության շրջանակներում ընդունող երկրի աջակցության համակարգի կազմակերպում ՝ այլ պետական ​​մարմինների հետ համակարգմամբ,
իե) արտակարգ իրավիճակի վերաբերյալ քաղաքացիների իրազեկվածությունը բարձրացնելու նպատակով կրթական ծրագրերի, հաղորդակցման պլանների և այլ համապատասխան միջոցառումների մշակում և իրականացում, 
իզ) Վրաստանի օրենսդրությամբ սահմանված այլ իրավունքների իրականացում և պարտականությունների կատարում։
2018 թվականի դեկտեմբերի 22-ի Վրաստանի №4067 օրենք – կայք, 28.12.2018թ.
2019 թվականի ապրիլի 2-ի Վրաստանի №4407 օրենք – կայք, 08.04.2019թ.
2022 թվականի սեպտեմբերի 6-ի Վրաստանի №1715 օրենք – կայք, 16.09.2022թ.
Հոդված 40. Արտակարգ իրավիճակների կառավարման ծառայության լիազորությունները
Արտակարգ իրավիճակների կառավարման ծառայությունը սույն օրենքի 39-րդ հոդվածով սահմանված գործառույթները կատարելու համար իրավազոր է․
ա) իր իրավասության շրջանակներում, Ազգային համակարգի սուբյեկտների հետ համակարգմամբ քաղաքացիական անվտանգության ոլորտում համապատասխան իրավական ակտերի նախագծերի մշակման համար Ազգային համակարգի սուբյեկտներից և այլ վարչական մարմիններից պահանջել այդ գերատեսչություններում առկա տեղեկություններ, ինչպես նաև, ստեղծել աշխատանքային խմբեր՝ նրանց ներկայացուցիչների և հրավիրված փորձագետների մասնակցությամբ,
բ) իրականացնել արտակարգ իրավիճակի և դրա հետևանքների պաշտոնական վիճակագրական հաշվառում և պետական ​​վիճակագրական հաշվետվողականություն, արտակարգ իրավիճակի պատճառները պարզելու նպատակով Ազգային համակարգի սուբյեկտներից և այլ վարչական մարմիններից պահանջել առկա տեղեկությունները, 
գ) նյութական և(կամ) էլեկտրոնային տեսքով ստեղծել, ստանալ և պահպանել ցանկացած փաստաթուղթ, ինչպես նաև օգտագործել էլեկտրոնային փաստաթղթաշրջանառության համակարգ, կառավարման միասնական ավտոմատացված միջոցներ և էլեկտրոնային ստորագրություն․ էլեկտրոնային ստորագրությունն ունի նույն իրավական ուժը, ինչ ֆիզիկական փաստաթղթի վրա անձնական ստորագրությունը, 
դ) արտակարգ իրավիճակին արձագանքող կամավորների Ազգային համակարգի ստեղծմանը և զարգացմանը նպաստելու նպատակով Ազգային համակարգի սուբյեկտների հետ համատեղ կամ ինքնուրույն պլանավորել և իրականացնել որոշակի նախագծեր, 
ե) իրականացնել վերահսկող մարմնին սույն օրենքով և Վրաստանի այլ նորմատիվ ակտերով շնորհված լիազորություններ,
զ) նախարարին ներկայացնել առաջարկություններ պետական ​​նյութական պահուստների ստեղծման, կառավարման, պահպանման և օգտագործման վերաբերյալ,
է) իր իրավասության շրջանակներում ապահովել հրդեհաշիջման միջոցառումների, վթարային-փրկարարական գործողությունների և փրկարարական գործողությունների իրականացում,
ը) քաղաքացիական անվտանգության ոլորտում առկա իրավիճակը վերլուծելու նպատակով Ազգային համակարգի սուբյեկտներից և այլ վարչական մարմիններից պահանջել գերատեսչությունում առկա տեղեկություններ,
թ) ստուգել մասնավոր ստորգետնյա որոնողափրկարարական ստորաբաժանման (հանքային փրկարարի) պատրաստվածության մակարդակը՝ համապատասխան կարգավորող չափանիշներից բխող նրա՝ արտակարգ իրավիճակներին պատրաստ լինելու նպատակով, և ստուգման զեկույցը ներկայացնել այդ մասնավոր ստորգետնյա որոնողափրկարարական ստորաբաժանման (հանքային փրկարարի) սեփականատիրոջը,
ժ) ստուգել մասնավոր հրշեջ-փրկարարական ստորաբաժանման պատրաստվածության մակարդակը՝ համապատասխան կարգավորող չափորոշիչներից ելնելով, նրա՝ արտակարգ իրավիճակներին պատրաստ լինելու նպատակով, և ստուգման զեկույցը ներկայացնել այդ մասնավոր հրշեջ-փրկարարական ստորաբաժանման սեփականատիրոջը,
ժա) ապահովել Արտակարգ իրավիճակների կառավարման ծառայության լիարժեք մոբիլիզացիոն պատրաստականությունը,
ժբ) Նախարարության անունից կնքել միջգերատեսչական բնույթի միջազգային պայմանագիր,
ժգ) ապահովել Արտակարգ իրավիճակների կառավարման ծառայության ստորաբաժանումների հետ կարգավորված միջգերատեսչական կապ,
ժդ) ապահովել փորձագիտական-​​խորհրդատվական խորհրդի գործունեության կազմակերպչական և նյութատեխնիկական աջակցություն,
ժե) կազմակերպել ներքին վերահսկողության և կարգապահության ապահովման միջոցառումներ,
ժզ) արտակարգ իրավիճակներին արձագանքման ժամանակ ապահովել մարդկանց հոգեսոցիալական օգնություն,
ժէ) հանրային շահի նախատեսմամբ, ապահովել պետական ​​հրդեհային վերահսկողության օբյեկտների վերահսկողության իրականացման արդյունքների հրապարակայնությունը, բացառությամբ Վրաստանի օրենսդրությամբ սահմանված դեպքերի,
ժը) իր իրավասության շրջանակներում, այլ պետական ​​գերատեսչությունների հետ համակարգմամբ, ապահովել ընդունող երկրի աջակցության համակարգի կազմակերպումը,
ժթ) արտակարգ իրավիճակի վերաբերյալ քաղաքացիների իրազեկվածությունը բարձրացնելու նպատակով ապահովել կրթական ծրագրերի, հաղորդակցման պլանների և այլ համապատասխան միջոցառումների մշակում և իրականացում,
ի) անհրաժեշտության դեպքում, արտակարգ իրավիճակին արձագանքելու նպատակով, հանրային իրավունքի իրավաբանական անձի՝ Վետերանների գործերի պետական ​​ծառայության հետ համաձայնեցմամբ հաստատված պլանի համաձայն, մոբիլիզացնել համապատասխան հմտություններ ունեցող, Արտակարգ իրավիճակների կառավարման ծառայության տվյալների բազայում նախապես գրանցված վետերաններին և նրանց ներգրավել արտակարգ իրավիճակներին արձագանքման միջոցառումներին,
իա) իրականացնել Վրաստանի օրենսդրությամբ նախատեսված այլ լիազորություններ։ 
2018 թվականի դեկտեմբերի 22-ի Վրաստանի №4067 օրենք – կայք, 28.12.2018թ.
2022 թվականի սեպտեմբերի 6-ի Վրաստանի №1715 օրենք – կայք, 16.09.2022թ.
Հոդված 41. Պետական ​​պահուստների և քաղաքացիական անվտանգության ծառայությունների գործակալությունը
1. Արտակարգ իրավիճակների կառավարման ծառայությունը որոշակի գործառույթներ է իրականացնում Պետական ​​պահուստների և քաղաքացիական անվտանգության ծառայությունների գործակալության միջոցով, որի գործունեության նպատակն է քաղաքացիական անվտանգության ոլորտում պետական ​​ծառայությունների մատուցումը, պետական ​​նյութական պահուստների ստեղծման, կառավարման, պահպանման և օգտագործման հետ կապված գործառնական ընթացակարգերի իրականացումը, աշխատակիցների պատրաստումը, վերապատրաստումը և որակավորման բարձրացումը, հրշեջ-փրկարարների կողմից հատուկ մասնագիտական ​​կրթական ծրագրի ավարտի ապահովումը, ինչպես նաև Արտակարգ իրավիճակների կառավարման ծառայության զարգացման խթանումը և Վրաստանի օրենսդրությամբ սահմանված այլ գործառույթների կատարումը։
11. Պետական ​​պահուստների և քաղաքացիական անվտանգության ծառայությունների գործակալությունն ապահովում է Վրաստանում ֆիզիկական/իրավաբանական անձին հրատեխնիկայի ներմուծման/արտահանման թույլտվության,  հրատեխնիկայի արտադրման/իրացման լիցենզիայի տրամադրման և թույլտվության/լիցենզիայի պայմանների կատարման վերահսկողություն։ 
12. «Լիցենզիաների և թույլտվությունների մասին» Վրաստանի օրենքով նախատեսված հրատեխնիկական արտադրանքի ներմուծման/արտահանման թույլտվության, հրատեխնիկական արտադրանքի արտադրության/վաճառքի լիցենզիայի տրամադրման վճարը կազմում է՝
ա) 20 աշխատանքային օրվա ընթացքում տրամադրման դեպքում՝ 500 լարի,
բ) 10 աշխատանքային օրվա ընթացքում տրամադրման դեպքում՝ 1000 լարի։
2. Պետական ​​պահուստների և քաղաքացիական անվտանգության ծառայությունների գործակալության կողմից քաղաքացիական անվտանգության ոլորտում մատուցվելիք պետական ​​ծառայությունների տեսակները և վճարները սահմանվում են Վրաստանի կառավարության որոշումով։
3. Պետական պահուստների և քաղաքացիական անվտանգության ծառայությունների գործակալության կանոնադրությունը հաստատում է նախարարը, իսկ նույն գործակալության պետական ​​վերահսկողությունն իրականացնում է Արտակարգ իրավիճակների կառավարման ծառայությունը։
2018 թվականի դեկտեմբերի 22-ի Վրաստանի № 4067 օրենք – կայք, 28.12.2018թ.
2022 թվականի սեպտեմբերի 6-ի Վրաստանի № 1715 օրենք – կայք, 16.09.2022թ.
2024 թվականի դեկտեմբերի 13-ի Վրաստանի № 172 օրենք – կայք, 29.12.2024թ.
Հոդված 42. Արտակարգ իրավիճակի կառավարման ծառայության ղեկավարությունը
1. Արտակարգ իրավիճակի կառավարման ծառայությունը գլխավորում է ղեկավարը, որին նախարարի առաջարկությամբ պաշտոնի է նշանակում և պաշտոնից ազատում   Վրաստանի վարչապետը։
2. Արտակարգ իրավիճակների կառավարման ծառայության ղեկավարը՝
ա) կարգավորում է Արտակարգ իրավիճակների կառավարման ծառայության իրավասության շրջանակներում գտնվող հարցերը,
բ) իր իրավասության շրջանակներում, սույն օրենքը կիրարկելու համար հրապարակում է անհատական ​​վարչաիրավական ակտեր,
գ) իր իրավասության շրջանակներում պաշտոնի է նշանակում և պաշտոնից ազատում է ծառայողի, սահմանում նրա լիազորությունները,
դ) պաշտոնի նշանակման և պաշտոնից ազատելու նպատակով նախարարին է ներկայացնում Արտակարգ իրավիճակների կառավարման ծառայության ղեկավարի առաջին տեղակալի և տեղակալների թեկնածությունները, 
ե) իր իրավասության շրջանակներում ծառայողին շնորհում է պետական ​​հատուկ կոչում,
զ) Վրաստանի օրենսդրությանը համապատասխան, իր իրավասության շրջանակներում խրախուսում և կարգապահական պատասխանատվության է ենթարկում ծառայողին, Վրաստանի օրենսդրությանը համապատասխան, նախարարին ներկայացնում է առաջարկություն ծառայողին պարգևատրելու վերաբերյալ,
է) ստեղծում է հանձնաժողովներ և աշխատանքային խմբեր,
ը) ներկայացնում է Արտակարգ իրավիճակների կառավարման ծառայությունը միջազգային և այլ կազմակերպությունների հետ հարաբերություններում,
թ) (հանվել է՝ 22.12.2018թ., №4067),
ժ) իրականացնում է Վրաստանի օրենսդրությամբ նախատեսված այլ լիազորություններ։
21. Նախարարը հաստատում է ծառայողների էթիկայի կանոնագիրքը։
22. Նախարարը սույն օրենքի կիրարկման համար հրապարակում է ենթաօրենսդրական նորմատիվ ակտեր։
3. Արտակարգ իրավիճակների կառավարման ծառայության պետն ունի առաջին տեղակալ և տեղակալ, որոնց Արտակարգ իրավիճակների կառավարման ծառայության ղեկավարի ներկայացմամբ պաշտոնի է նշանակում և պաշտոնից ազատում նախարարը։
4. Արտակարգ իրավիճակների կառավարման ծառայության ղեկավարի առաջին տեղակալի և տեղակալի լիազորությունները սահմանվում են Արտակարգ իրավիճակների կառավարման ծառայության կանոնադրությամբ, Արտակարգ իրավիճակների կառավարման ծառայության ղեկավարի իրավական ակտերով և այլ իրավական ակտերով։
2018 թվականի դեկտեմբերի 22-ի Վրաստանի №4067 օրենք – կայք, 28.12.2018թ.
Հոդված 43. Արտակարգ իրավիճակների կառավարման ծառայության ֆինանսավորումը և նյութատեխնիկական ապահովումը
1. Արտակարգ իրավիճակների կառավարման ծառայության ֆինանսավորումը և նյութատեխնիկական ապահովումը իրականացվում է Վրաստանի պետական ​​բյուջեից՝ նրան հատկացված հատկացումներով, իսկ Արտակարգ իրավիճակների կառավարման ծառայության կառավարման ոլորտում գործող հանրային իրավունքի իրավաբանական անձինը՝ նաև Վրաստանի օրենսդրությամբ թույլատրված այլ եկամուտներից։
11. Արտակարգ իրավիճակների կառավարման ծառայության վճարումները Վրաստանի պետական ​​բյուջեում պետք է նախատեսվեն առանձին ծրագրային կոդով՝ Վրաստանի օրենսդրությամբ սահմանված կարգով։
2. Արտակարգ իրավիճակների կառավարման ծառայությունը սույն օրենքով և Վրաստանի այլ նորմատիվ ակտերով շնորհված լիազորությունների շրջանակներում ստեղծում և օգտագործում է տեխնիկական միջոցներ և ապահովում դրանց պահպանությունը։
3. Արտակարգ իրավիճակների կառավարման ծառայությունն իրավազոր է կամավորական համակարգի զարգացման նպատակով Վրաստանի պետական ​​բյուջեից իրեն հատկացված հատկացումների սահմաններում հրշեջ-փրկարարական ստորաբաժանման տարածքում ստեղծել սպորտային և ուսումնական տարածքներ և տարածքներից (ենթակառուցվածքներից) օգտվելու հնարավորություն ընձեռել կամավորներին։
4. Եթե ծառայողն իր ծառայողական պարտականությունները կատարելու համար օգտագործում է պետական ​​կամ մասնավոր սեփականության մեջ եղած տրանսպորտային միջոց, այդ տրանսպորտային միջոցը ծառայության ղեկավարի անհատական ​​վարչաիրավական ակտով սահմանված կարգով վառելիքով ապահովում է Արտակարգ իրավիճակների կառավարման ծառայությունը։ 
2018 թվականի դեկտեմբերի 22-ի Վրաստանի №4067 օրենք – կայք, 28.12.2018թ․
Հոդված 44. Արտակարգ իրավիճակների կառավարման ծառայության հաշվետվողականությունը
Արտակարգ իրավիճակների կառավարման ծառայությունը հաշվետու է Վրաստանի վարչապետին և Նախարարությանը։
2018 թվականի դեկտեմբերի 22-ի Վրաստանի №4067 օրենք – կայք, 28.12.2018թ․

Գլուխ VIII1
Քաղաքացիական անվտանգության ոլորտում քաղաքականության պլանավորումը և իրականացումը կարգավորող իրավական ակտերի մշակումը
     2022 թվականի սեպտեմբերի 6-ի Վրաստանի №1715 օրենք – կայք, 16.09.2022
Հոդված 441. Քաղաքացիական անվտանգության ոլորտում քաղաքականության պլանավորումը և իրականացումը կարգավորող իրավական ակտերի մշակումը
1. Ազգային անվտանգության խորհուրդը կազմակերպում և համակարգում է ազգային մակարդակով հայեցակարգային փաստաթղթերի մշակումը, վերանայումը և թարմացումը: Ազգային անվտանգության խորհուրդն ապահովում է քաղաքացիական անվտանգության ոլորտում Վրաստանի կառավարության այն որոշումների նախագծերի մշակման համակարգումն ու Վրաստանի կառավարությանը ներկայացումը, որոնցով սահմանվում են.
ա) ապաստարանների բնութագրերը և դրանց հաշվառման կարգը,
բ) միջադեպի/սպասվող կամ առաջացած արտակարգ իրավիճակի մասին ծանուցման համակարգի կանոնակարգը,
գ) քաղաքացիական անվտանգության ոլորտում քաղաքացիական-ռազմական համագործակցության պլանը,
դ) բնական և մարդկային գործոնով հարուցված արտակարգ իրավիճակներին արձագանքելու նպատակով նյութական ռեսուրսների ստեղծման և օգտագործման կարգը։
2. Նախարարության առաջարկությամբ Վրաստանի կառավարությունը սահմանում է.
ա) քաղաքացիական անվտանգության ոլորտում Վրաստանի տարածքը և քաղաքները խմբերի բաժանելու պահանջները, կենսական նշանակություն ունեցող օբյեկտների ցանկը և այդ օբյեկտներում արտակարգ իրավիճակների կանխարգելման և դրանց արձագանքման պահանջները,
բ) բնական արտակարգ իրավիճակների կանխարգելման միջոցառումների մշակման կարգը,
գ) արտակարգ իրավիճակի ժամանակ պարտադիր գործողությունների շրջանակներում ստանձնած պարտավորությունների կատարման կարգը,
դ) հատկապես կարևոր, պոտենցիալ վտանգավոր, ազգային գանձերի և մշակութային ժառանգության այն օբյեկտների ցանկը, որտեղ անհրաժեշտ է ստեղծել հրշեջ-փրկարարական ստորաբաժանում,
ե) ջրի վրա մարդկային կյանքի պաշտպանության և նրա անվտանգության ապահովման կարգը,
զ) պոտենցիալ վտանգավոր օբյեկտի անվտանգության անձնագրի և հայտարարագրի մշակման կարգը,
է) տեխնիկական կանոնակարգը՝ մասնավոր հրշեջ-փրկարարական ստորաբաժանման և մասնավոր ստորգետնյա որոնողափրկարարական ստորաբաժանման (հանքային փրկարարի) գործունեության և ստուգման կարգը,
ը) միջադեպի/սպասվող կամ առաջացած արտակարգ իրավիճակի և դրա հետևանքների վերաբերյալ տվյալների հաշվառման և մշակման կարգը։ 
2022 թվականի սեպտեմբերի 6-ի Վրաստանի №1715 օրենք – կայք, 16.09.2022թ.

Գլուխ IX
Արտակարգ իրավիճակների կառավարման ծառայություն ընդունելու, ծառայողների պատրաստման ու վերապատրաստման և նրանց կողմից ծառայություն անցնելու կարգը 
Հոդված 45. Արտակարգ իրավիճակների կառավարման ծառայություն ընդունվելու ընդհանուր պահանջները
1. Արտակարգ իրավիճակների կառավարման ծառայություն որպես ծառայող ընդունվում (նշանակվում) է Վրաստանի քաղաքացին/օտարերկրացին, որի 18 տարին լրացել է, տիրապետում է Վրաստանի պետական ​​լեզվին, ունի առնվազն լրիվ ընդհանուր կրթություն, իր անձնական և գործնական հատկությունների, առողջական վիճակի և ֆիզիկական պատրաստվածության մակարդակի նախատեսմամբ ունակ է կատարել իրեն վերապահված գործառույթները և բավարարում է Վրաստանի օրենսդրությամբ սահմանված այլ պահանջներ: Սույն հոդվածի նպատակների համար օտարերկրացի է համարվում «Օտարերկրացիների և քաղաքացիություն չունեցող անձանց իրավական վիճակի մասին» Վրաստանի օրենքի 2-րդ հոդվածի «ա» ենթակետով սահմանված անձը:
2. Օտարերկրացին Արտակարգ իրավիճակների կառավարման ծառայությունում որպես ծառայող կարող է ընդունվել միայն աշխատանքային պայմանագրով աշխատող անձի տեսքով։ 
3. Անձին (բացառությամբ աշխատանքային պայմանագրով աշխատող անձի, քաղաքացիական անձի կամ այլ հանրային ծառայողի) Արտակարգ իրավիճակների կառավարման ծառայություն ընդունվելիս ծառայության հաստիքացուցակով նախատեսված պաշտոնում նշանակելու ժամանակ շնորհվում է քաղաքացիական անվտանգության պետական ​​հատուկ կոչում։ 
4. Ծառայողին ծառայության ընդունման և նրա կողմից ծառայություն անցնելու կարգը, այդ թվում, այն հարցերը, որոնք կարգավորված չեն սույն օրենքով, սահմանվում են նախարարի հրամանով։
2018 թվականի դեկտեմբերի 22-ի Վրաստանի №4067 օրենք – կայք, 28.12.2018թ.
2022 թվականի սեպտեմբերի 6-ի Վրաստանի №1715 օրենք – կայք, 16.09.2022թ.
Հոդված 46. Հատուկ մրցույթ
1. Ծառայության ընդունելիս Արտակարգ իրավիճակների կառավարման ծառայության հաստիքացուցակով նախատեսված այն պաշտոնում, որը նախատեսում է պետական ​​հատուկ կոչման շնորհում, անձը նշանակվում է հատուկ մրցույթ անցնելու արդյունքում։
2. Արտակարգ իրավիճակների կառավարման ծառայության համակարգում հատուկ մրցույթ անցկացնելու կարգը սահմանվում է նախարարի հրամանով։
3. Արտակարգ իրավիճակների կառավարման ծառայություն ընդունվելիս անձը (թեկնածուն) պետք է անցնի ստուգում։ Ստուգումը ներառում է անձի անձնական տվյալների ստուգում/որոնում։ Մինչև ստուգում սկսելը անձը հայտարարում է գրավոր համաձայնություն իր անձնական տվյալների հասանելիության վերաբերյալ։
4. Արտակարգ իրավիճակների կառավարման ծառայության համակարգում ստուգում անցկացնելու կարգը որոշվում է նախարարի հրամանով։
5. Եթե ծառայության ընդունելիս Արտակարգ իրավիճակների կառավարման ծառայության հաստիքացուցակով նախատեսված այնպիսի պաշտոնի նշանակելիս, որը նախատեսում է պետական ​​հատուկ կոչման շնորհում, թեկնածուներն ունեն հավասար արդյունքներ, ապա այլ թեկնածուների համեմատ նախապատվությունը տրվում է այն թեկնածուին, որը ոչ զինվորական, այլընտրանքային աշխատանքային ծառայություն է անցել Արտակարգ իրավիճակների կառավարման ծառայությունում։
6. Ծառայության ընդունելիս Արտակարգ իրավիճակների կառավարման ծառայության հաստիքացուցակով նախատեսված այն պաշտոնում նշանակելուն պես, որը նախատեսում է պետական ​​հատուկ կոչման շնորհում, ծառայողը երդում է տալիս։ Ծառայողի երդման տեքստը հաստատում է նախարարը։
2018 թվականի դեկտեմբերի 22-ի Վրաստանի №4067 օրենք – կայք, 28.12.2018թ.
2022 թվականի սեպտեմբերի 6-ի Վրաստանի №1715 օրենք – կայք, 16.09.2022թ.
Հոդված 47. Ծառայության ընդունելու և ծառայողի կողմից ծառայություն անցնելու համար սահմանված սահմանափակումները
1. Արտակարգ իրավիճակների կառավարման ծառայությունում չեն կարող աշխատանքի ընդունվել․ 
ա) դիտավորությամբ հանցագործության համար դատապարտված անձը,
բ) անձը, որի նկատմամբ իրականացվում է քրեական հետապնդում, 
գ) դատարանի կողմից սահմանափակ գործունակ ճանաչված կամ աջակցության ստացող ճանաչված անձը, եթե դատարանի որոշմամբ այլ բան չի սահմանված, 
դ) անձը, որը դատարանի կողմից զրկվել է համապատասխան պաշտոն զբաղեցնելու իրավունքից,
ե) անձը, որի առողջական վիճակը, բժշկական եզրակացության համաձայն, չի բավարարում համապատասխան պաշտոն զբաղեցնելու համար անհրաժեշտ պահանջները,
զ) անձը, որը տառապում է ալկոհոլիզմով, թմրամոլությամբ, թունավոր կախվածությամբ և(կամ) հոգեկան հիվանդությամբ, որի առողջական վիճակը, բժշկական եզրակացության համաձայն, չի բավարարում համապատասխան պաշտոնը զբաղեցնելու համար սահմանված պահանջները,
է) անձը, որը ստուգում անցնելու հետևանքով ստացել է բացասական գնահատական,
ը) անձը, որը պաշտոնը զբաղեցնելու արդյունքում ուղղակի ծառայողական վերահսկողությամբ կկապվի ծնողի, ամուսնու, երեխայի, խորթ երեխայի, քրոջ, եղբոր, ամուսնու քրոջ, եղբոր կամ ծնողի հետ, 
թ) այլ երկրի քաղաքացին կամ այլ երկրի քաղաքացիության թեկնածուն (բացառությամբ աշխատանքային պայմանագրով աշխատող անձի), բացառությամբ Վրաստանի օրենքով կամ Վրաստանի միջազգային պայմանագրով նախատեսված բացառության, 
ժ) անձը, որը ծառայության ընդունվելիս դիտավորյալ թաքցրել է իր հետ կապված տեղեկությունները կամ ներկայացրել է ոչ ճիշտ տվյալներ,
ժա) 60 տարին լրացած անձը (բացառությամբ աշխատանքային պայմանագրով աշխատող անձի),
ժբ) անձը, որը չի կարող բավարարել Վրաստանի օրենսդրությամբ սահմանված այլ պահանջներ։ 
2. Ծառայողը (բացառությամբ աշխատանքային պայմանագրով աշխատող անձի) իրավունք չունի կատարել այլ վճարովի աշխատանք (բացառությամբ գիտական, մանկավարժական կամ ստեղծագործական գործունեության) կամ այլ պետական ​​հիմնարկում/մասնավոր հաստատությունում զբաղեցնել այլ պաշտոն: Ծառայողի կողմից այլ վճարովի աշխատանքի կատարումը կամ միաժամանակ այլ պաշտոն զբաղեցնելը թույլատրվում է միայն Արտակարգ իրավիճակների կառավարման ծառայության համակարգում:
3. Աշխատանքային պայմանագրով աշխատող անձն իրավունք ունի, Արտակարգ իրավիճակների կառավարման ծառայության ղեկավարի համաձայնությամբ կատարել այլ վճարովի աշխատանք կամ զբաղեցնել այլ պաշտոն այլ պետական ​​հիմնարկում/մասնավոր հաստատությունում: Սա չպետք է խանգարի աշխատանքային պայմանագրով աշխատող անձին կատարելու իրեն վերապահված առաջադրանքները:
4. Աշխատողին արգելվում է գործադուլ անել, մասնակցել հավաքների և ցույցերի, լինել քաղաքական կուսակցության անդամ:
2018 թվականի դեկտեմբերի 22-ի Վրաստանի №4067 օրենք – կայք, 28.12.2018թ․
2022 թվականի սեպտեմբերի 6-ի Վրաստանի №1715 օրենք – կայք, 16.09.2022թ․

Հոդված 48. Ծառայողի պաշտոնեական տեղափոխությունը/պաշտոնի տեղափոխումը
Աշխատակցի պաշտոնեական տեղափոխման/պաշտոնի տեղափոխման հարցը կարգավորվում է նախարարի հրամանով սահմանված կարգով։
2022 թվականի սեպտեմբերի 6-ի Վրաստանի №1715 օրենք – կայք, 16.09.2022
Հոդված 49. Ծառայողի աշխատանքային ժամերը
1. Ծառայողի աշխատանքային ժամերը սահմանվում են Արտակարգ իրավիճակների կառավարման ծառայության ներքին կանոնակարգով, որը հաստատում է Արտակարգ իրավիճակների կառավարման ծառայության ղեկավարը։
2. Արտակարգ իրավիճակների կառավարման ծառայության հրշեջ-փրկարարի համար սահմանվում է չնորմավորված աշխատանքային օր։
3. Պատերազմական կամ արտակարգ դրության, արտակարգ իրավիճակի կամ այլ ծայրահեղ իրավիճակի ժամանակ Ծառայությունն անցնում է հատուկ աշխատանքային ռեժիմի։
Հոդված 50. Ծառայողի արձակուրդը
1. Ծառայողի համար սահմանվում են արձակուրդի հետևյալ տեսակները՝
ա) տարեկան վճարովի արձակուրդ,
բ) կարճաժամկետ լրացուցիչ արձակուրդ,
գ) չվճարվող արձակուրդ,
դ) ուսումնական արձակուրդ,
ե) հղիության, ծննդաբերության և երեխայի խնամքի պատճառով արձակուրդ։
2. Ծառայողին արձակուրդ է տրամադրվում ծառայողին պաշտոնի նշանակելու լիազորություն ունեցող անձի հրամանով։
3. Ծառայողին տրամադրվում է տարեկան վճարովի արձակուրդ՝ 30 օրացուցային օրվա չափով։
4. Ծառայողին կարող է տրամադրվել կարճաժամկետ լրացուցիչ արձակուրդ՝ տարեկան 10 օրացուցային օրվա չափով, անհետաձգելի անհրաժեշտությունից ելնելով, ամուսնության, ընտանեկան հանգամանքների և(կամ) այլ հարգելի պատճառով՝ անմիջական ղեկավարի համաձայնությամբ։ Ծառայողի կարճաժամկետ լրացուցիչ արձակուրդը վճարովի է և չի հաշվարկվում տարեկան վճարովի արձակուրդի հաշվարկման մեջ։
5. Ծառայողին կարող է Վրաստանի օրենսդրությամբ սահմանված կարգով տրամադրվել չվճարվող արձակուրդ՝ ոչ ավելի, քան 1 տարի ժամկետով։
6. Որակավորումը բարելավելու համար ծառայողին յուրաքանչյուր 5 տարին մեկ անգամ կարող է տրամադրվել ուսումնական արձակուրդ՝ ոչ ավելի, քան 3 ամիս ժամկետով։ Ուսումնական արձակուրդի ընթացքում ծառայողը պահպանում է իր պաշտոնեական աշխատավարձը։ Եթե ծառայողին ուսումնական արձակուրդ է տրամադրվում Արտակարգ իրավիճակների կառավարման ծառայության նախաձեռնությամբ, ուսումնական արձակուրդի հետ կապված համապատասխան ծախսերը լիովին փոխհատուցվում են։
7. Ծառայողին հղիության, ծննդաբերության և երեխայի խնամքի համար արձակուրդը, համապատասխան օգնությունը և փոխհատուցումը տրվում է Վրաստանի օրենսդրությամբ սահմանված կարգով։ 
Հոդված 51. Ծառայողին պաշտոնից ժամանակավոր ազատումը
1. Ծառայողը դատարանի որոշման, քննչական մարմնի հիմնավորված գրավոր պահանջի հիման վրա, քրեական գործում նրա՝ մեղադրյալ ճանաչվելու պատճառով, մինչև վերջնական որոշման կայացումը կարող է Արտակարգ իրավիճակների կառավարման ծառայության ղեկավարի հրամանով ժամանակավորապես ազատվել պաշտոնից։
2. Պաշտոնից ժամանակավորապես ազատված ծառայողը, արդարացվելու դեպքում, պետք է վերականգնվի Արտակարգ իրավիճակների կառավարման ծառայությունում նույն պաշտոնում, իսկ եթե դա հնարավոր չէ՝ դրան համարժեք պաշտոնում։
Հոդված 52. Ծառայողին պաշտոնից/ծառայությունից ազատելու/հեռացնելու հիմքերը
1. Ծառայողը (բացառությամբ աշխատանքային պայմանագրով աշխատող անձի) կարող է ազատվել պաշտոնից՝
ա) անձնական դիմումի/հրաժարականի հիման վրա (Ծառայության կադրերի տրամադրության տակ վերցնելով կամ առանց դրա),
բ) հաստիքների կրճատման կամ վերակազմավորման ժամանակ, որն ուղեկցվում է հաստիքների կրճատմամբ,
գ) Ծառայության համապատասխան կառուցվածքային/տարածքային ստորաբաժանման լուծարման պատճառով,
դ) կարգապահական խախտում կատարելու կամ նրա նկատմամբ դատարանի դատավճռի օրինական ուժի մեջ մտնելու պատճառով,
ե) պաշտոնի հետ անհամատեղելի գործունեություն իրականացնելու պատճառով,
զ) այլ հաստատությունում ծառայություն սկսելու պատճառով,
է) առողջական վիճակի և(կամ) երկարատև անաշխատունակության պատճառով՝ համապատասխան բժշկական եզրակացության/տեղեկանքի հիման վրա,
ը) դատարանի կողմից անհայտ կորած կամ անաշխատունակ ճանաչվելու, աջակցության ստացող ճանաչվելու կամ մահացած հայտարարվելու պատճառով, եթե դատարանի վճով այլ բան չի որոշված, 
թ) մահվան պատճառով,
ժ) փորձաշրջանի ժամկետը լրանալու և անբավարար արդյունքներ ստանալու պատճառով,
ժա) ստուգում անցնելու հետևանքով բացասական գնահատական ​​ստանալու պատճառով,
ժբ) Վրաստանի քաղաքացիության դադարեցման պատճառով,
ժգ) ծառայության ժամկետը լրանալու պատճառով,
ժդ) Վրաստանի օրենսդրությամբ ուղղակիորեն նախատեսված այլ հիմքով։ 
2. Պետական հատուկ կոչում ունեցող ​​ծառայողը, բացի սույն հոդվածի 1-ին կետով նախատեսված հիմքից, կարող է նաև ազատվել իր պաշտոնից և(կամ) ազատվել ծառայությունից՝
ա) ծառայությունում գտնվելու սահմանային տարիքը լրանալու պատճառով,
բ) ծառայության տարիների ժամկետը լրանալու պատճառով, իր պահանջելու դեպքում, 
գ) համապատասխան հատուկ մասնագիտական ​​կրթական ծրագիրը և(կամ) հատուկ պատրաստության/վերապատրաստման դասընթացը անհաջող ավարտելու պատճառով։
3. Ծառայության կադրերի տրամադրության տակ վերցված ծառայողն ազատվում է Արտակարգ իրավիճակների կառավարման ծառայության համակարգից․
ա) Ծառայության կադրերի տրամադրության տակ գտնվելու ժամկետը լրանալու պատճառով,
բ) Ծառայության համակարգում աշխատանքային պայմանագրով աշխատելու դեպքում,
գ) այլ հաստատությունում աշխատանք սկսելու պատճառով։
4. Ծառայողի ազատման/հեռացնելու վերաբերյալ որոշումը կայացնում է Արտակարգ իրավիճակների կառավարման ծառայության պետը կամ ծառայողին պաշտոնի նշանակելու լիազորություն ունեցող անձը։
2022 թվականի սեպտեմբերի 6-ի Վրաստանի №1715 օրենք – կայք, 16.09.2022թ.
2024 թվականի դեկտեմբերի 13-ի Վրաստանի №172 օրենք – կայք, 29.12.2024թ.
Հոդված 53. Ծառայողին Ծառայության կադրերի տրամադրության տակ վերցնելը
1. Ծառայողը կարող է պաշտոնի նշանակելու լիազորություն ունեցող անձի հրամանով ազատվել պաշտոնից և տեղափոխվել Արտակարգ իրավիճակների կառավարման ծառայության կադրերի տրամադրության տակ՝ ոչ ավելի, քան 4 ամիս ժամկետով․
ա) անձնական դիմումի հիման վրա,
բ) հաստիքների կրճատման կամ վերակազմակերպման ժամանակ, որն ուղեկցվում է հաստիքների կրճատմամբ, 
գ) Ծառայության համապատասխան կառուցվածքային ստորաբաժանման կամ դրա կառուցվածքային միավորի լուծարման ժամանակ։
2. Արտակարգ իրավիճակների կառավարման ծառայության կադրերի տրամադրության տակ վերցված ծառայողին կարող է հանձնարարվել ժամանակավորապես կատարել իր ծառայողական պարտականությունները։
3. Արտակարգ իրավիճակների կառավարման ծառայության կադրերի տրամադրության տակ վերցված ծառայողը կադրերի տրամադրության տակ վերցվելու օրվանից համարվում է ծառայությունից հնարավոր ազատման մասին նախազգուշացված։
Հոդված 54. Պետական հատուկ կոչում ունեցող ​​ծառայողի տարիքային սահմանափակումը
1. Պետական հատուկ կոչում ունեցող ​​ծառայողի ծառայությունում գտնվելու սահմանային տարիքն է՝
ա) կրտսեր հատուկ կոչում կամ միջին հատուկ կոչում ունեցող ծառայողինը՝ 55 տարեկանը, 
բ) ավագ հատուկ կոչում ունեցող ծառայողինը՝ 60 տարեկանը,
գ) բարձրագույն հատուկ կոչում ունեցող ծառայողինը՝ 65 տարեկանը։
2. Ծառայողական շահերից ելնելով՝ համապատասխան բժշկական տեղեկանքի/եզրակացության առկայության դեպքում, պետական հատուկ կոչում ունեցող ​​ծառայողի ցանկությամբ, Արտակարգ իրավիճակների կառավարման ծառայության ղեկավարի համաձայնությամբ կարող է երկարաձգվել ծառայողի ծառայությունում գտնվելու ժամկետը սահմանային տարիքից վեր ոչ ավելի, քան 5 տարով։ 
3. Ծառայությունում գտնվելու ժամկետը երկարաձգելու որոշման ընդունումը չի բացառում ծառայողին ծառայությունից ազատելու հնարավորությունը սույն օրենքով նախատեսված այլ համապատասխան հիմքով։
Հոդված 55. Ծառայողի խրախուսանքները և խրախուսման ձևերը
1. Ծառայողական պարտականության օրինակելի կատարման, երկարատև և բարեխիղճ ծառայության, հատկապես դժվար կամ կարևոր առաջադրանքներ կատարելու համար ծառայողի նկատմամբ կիրառվում են խրախուսման հետևյալ ձևերը՝
ա) շնորհակալության հայտարարում,
բ) դրամական պարգևի տրամադրում,
գ) արժեքավոր նվերով պարգևատրում,
դ) Արտակարգ իրավիճակների կառավարման ծառայության պատվոգրով պարգևատրում,
ե) հերթական պետական ​​հատուկ կոչման վաղաժամկետ շնորհում,
զ) կարգապահական տույժի վաղաժամկետ չեղարկում, 
է) պետական ​​պարգևի ներկայացում, 
ը) Արտակարգ իրավիճակների կառավարման ծառայության կրծքանշանով պարգևատրում, 
թ) Արտակարգ իրավիճակների կառավարման ծառայության մեդալյոնով պարգևատրում, 
ժ) Արտակարգ իրավիճակների կառավարման ծառայության մեդալով պարգևատրում։
2. Սույն հոդվածի 1-ին կետում նախատեսված խրախուսման ձևերից բացի, Արտակարգ իրավիճակների կառավարման ծառայության հրշեջ-փրկարարի նկատմամբ կարող են կիրառվել նաև խրախուսման հետևյալ ձևերը՝
ա) (հանվել է՝ 06.09.2022, №1715),
բ) (հանվել է՝ 06.09.2022, №1715),
գ) (հանվել է՝ 06.09.2022, №1715),
դ) Արտակարգ իրավիճակների կառավարման ծառայության հրշեջ-փրկարարների պատվավոր ցուցակում ընդգրկում,
ե) Արտակարգ իրավիճակների կառավարման ծառայության ժետոնով պարգևատրում։
3. Ծառայողի նկատմամբ կարող են կիրառվել խրախուսանքի մի քանի ձևեր միաժամանակ։
4. Ծառայողին խրախուսելու կարգը և Արտակարգ իրավիճակների կառավարման ծառայության հրշեջ-փրկարարին Արտակարգ իրավիճակների կառավարման ծառայության հրշեջների պատվավոր ցուցակում ընդգրկելու կարգը հաստատում է նախարարը։
5. Արտակարգ իրավիճակների կառավարման ծառայության հրշեջ-փրկարարների պատվավոր ցուցակը հաստատվում է նախարարի անհատական ​​վարչաիրավական ակտով։ 
2018 թվականի դեկտեմբերի 22-ի Վրաստանի №4067 օրենք – կայք, 28.12.2018թ.
2022 թվականի սեպտեմբերի 6-ի Վրաստանի №1715 օրենք – կայք, 16.09.2022թ.
Հոդված 56. Ծառայողի կարգապահական խախտման և կարգապահական տույժի տեսակները
1. Աշխատողի կարգապահական խախտման տեսակներն են՝
ա) ծառայողական պարտականությունները չկատարելը,
բ) ծառայողական պարտականությունները ոչ պատշաճ կատարելը,
գ) ծառայողական պարտականությունների նկատմամբ անփույթ վերաբերմունքը,
դ) էթիկական նորմերին հակասող, ծառայողի կամ Արտակարգ իրավիճակների կառավարման ծառայության վարկաբեկմանն ուղղված անարժան արարքի կատարումը, անկախ նրանից, թե այն կատարվել է աշխատանքի վայրում, թե աշխատանքից դուրս, 
ե) համապատասխան պաշտոնի հետ անհամատեղելի գործունեություն իրականացնելը,
զ) ծառայողին անպատշաճ արարքը, որը ոտնահարում է Արտակարգ իրավիճակների կառավարման ծառայության հեղինակությունը,
է) աշխատանքային կարգապահության պահպանման կարգի խախտումը,
ը) համազգեստ կրելու կարգի խախտումը։ 
2. Ծառայողին կարգապահական պատասխանատվության ենթարկելու կարգը հաստատում է նախարարը։
3. Կարգապահական խախտում կատարելու պատճառով աշխատողի նկատմամբ կիրառվում են կարգապահական պատժի հետևյալ տեսակները․
ա) դիտողություն,
բ) նկատողություն,
գ) խիստ նկատողություն,
դ) պաշտոնի իջեցում,
ե) ծառայությունից ազատում/ծառայությունից հեռացում։ 
4. Արտակարգ իրավիճակների կառավարման ծառայության հրշեջ-փրկարարաի նկատմամբ, բացի սույն հոդվածի 3-րդ կետով նախատեսված կարգապահական տույժի տեսակներից, կարող է որպես կարգապահական տույժ կիրառվել նաև Արտակարգ իրավիճակների կառավարման ծառայության հրշեջ-փրկարարների պատվավոր ցուցակից հանելը։ 
2018 թվականի դեկտեմբերի 22-ի Վրաստանի №4067 օրենք – կայք, 28.12.2018թ.
Հոդված 57. Ծառայողների պատրաստումը, վերապատրաստումը և որակավորման բարձրացումը
1. Արտակարգ իրավիճակների կառավարման ծառայությունը ապահովում է հրշեջ-փրկարարների կողմից հիմնական մասնագիտական ​​կրթության ստացումը, ինչպես նաև իրականացնում է ծառայողների պատրաստումը, վերապատրաստումը և որակավորման բարձրացումը Պետական ​​​​պահուստների և քաղաքացիական անվտանգության ծառայությունների գործակալության և Նախարարության կառավարման ոլորտում գործող հանրային իրավունքի իրավաբանական անձի՝ Վրաստանի ներքին գործերի նախարարության ակադեմիայի միջոցով։ Արտակարգ իրավիճակների կառավարման ծառայությունն իրավազոր է իրականացնել ծառայողների պատրաստում և(կամ) վերապատրաստում նաև հանրային իրավունքի այլ իրավաբանական անձի կամ մասնավոր իրավունքի իրավաբանական անձի հետ կնքված պայմանագրի հիման վրա:
2. Հրշեջ-փրկարարը ծառայության ընդունվելիս, մինչև պաշտոնի նշանակվելը կամ հետո պաշտոնի նշանակվելուց հետո անցնում է հիմնական մասնագիտական ​​​​կրթական ծրագիր, բացառությամբ այն անձի, որն անցել է հրդեհային և(կամ) փրկարարական ուղղությամբ որևէ հատուկ պատրաստման դասընթաց կամ մասնագիտական ​​​​ծրագիր և(կամ) աշխատել է հրշեջ-փրկարարական ստորաբաժանումում, և այդ դասընթացի կամ ծրագրի ավարտից կամ աշխատանքային հարաբերությունների դադարեցումից անցել է ոչ ավելի, քան 5 տարի: Այս դեպքում հրշեջ-փրկարարի կողմից հիմնական հատուկ մասնագիտական ​​կրթական ծրագիր անցնելու հարցը որոշում է Արտակարգ իրավիճակների կառավարման ծառայության ղեկավարը՝ ծառայության մարդկային ռեսուրսների կառավարման համար պատասխանատու կառուցվածքային ստորաբաժանման հիմնավորված դիմումի հիման վրա։
3. Արտակարգ իրավիճակների կառավարման ծառայությունը պարտավոր է պարբերաբար հրշեջ-փրկարարների վերապատրաստում անցկացնել ՝ նախապես մշակված պլանի համաձայն՝ նրանց որակավորումը բարձրացնելու նպատակով։
4. Արտակարգ իրավիճակների կառավարման ծառայությունն իրավազոր է իրականացնել այն ծառայողների պատրաստում և վերապատրաստում, որոնց գործառույթներն ու պարտականությունները նախատեսում են անմիջական մասնակցություն արտակարգ իրավիճակների կառավարմանը։
5. Հատուկ դեպքում Արտակարգ իրավիճակների կառավարման ծառայությունը իրավազոր է հրշեջ-փրկարարին, ինչպես նաև այն ծառայողին, որի գործառույթներն ու պարտականությունները նախատեսում են արտակարգ իրավիճակների կառավարմանը անմիջական մասնակցություն, սովերելու գործուղել այլ երկրի կրթական հաստատություն։ Այս դեպքում Արտակարգ իրավիճակների կառավարման ծառայության և հրշեջ-փրկարարի/ծառայողի միջև կնքվում է պայմանագիր։
6. Հատուկ մասնագիտական ​​կրթական ծրագրի, հատուկ պատրաստման, վերապատրաստման և(կամ) որակավորման բարձրացման դասընթաց/ծրագիր անցնելու կարգը հաստատվում է նախարարի հրամանով։
2018 թվականի դեկտեմբերի 22-ի Վրաստանի №4067 օրենք – կայք, 28.12.2018թ.
2022 թվականի սեպտեմբերի 6-ի Վրաստանի №1715 օրենք – կայք, 16.09.2022թ.
Հոդված 58. Հրշեջ-փրկարարի մասնագիտական ​​օրը
Հրշեջ-փրկարարի մասնագիտական ​​օրը նշվում է ամեն տարի հունիսի 12-ին։
Գլուխ X
Ծառայողի իրավական պաշտպանությունը և սոցիալական ապահովության երաշխիքները
Հոդված 59. Աշխատողի իրավական պաշտպանությունը
1. Ծառայողական պարտականությունները կատարելիս ծառայողը իշխանության ներկայացուցիչ է, և նրան պաշտպանում է պետությունը։ 
2. Ոչ ոք իրավունք չունի միջամտել ծառայողի պաշտոնեական գործունեությանը, բացառությամբ օրենքով նախատեսված դեպքերի։
3. Ծառայողին ծառայողական պարտականություն կատարելիս խոչընդոտելը, նրա պատիվն ու արժանապատվությունը ոտնահարելը, նրա նկատմամբ բռնություն գործադրելը, նրան դիմադրություն ցուցաբերելը կամ նրա կյանքի, առողջության կամ սեփականության նկատմամբ ոտնձգությունը հանգեցնում են պատասխանատվության՝ Վրաստանի օրենսդրությամբ նախատեսված կարգով։
4. Ծառայողի նկատմամբ, որը հրաժարվում է կատարել ակնհայտ անօրինական հրաման կամ կարգադրւթյուն, պատասխանատվության չի նշանակվում, իսկ ակնհայտ անօրինական հրաման կամ կարգադրություն տվող անձը պատասխանատվություն է կրում օրենքով սահմանված կարգով։
5. Ծառայողն իրավունք ունի իր իրավունքներն ու ազատությունները պաշտպանելու համար դիմել դատարան։
Հոդված 60. Ծառայողի կողմից հրազեն պահելու, կրելու և(կամ) օգտագործելու իրավունքը 
1. Հատուկ դեպքերում, ելնելով առաջադրանքի բնույթից, Արտակարգ իրավիճակների կառավարման ծառայության այդ նպատակով իրավազոր ծառայողն իրավունք ունի պահելու, կրելու և(կամ) օգտագործելու ծառայողական-հաստիքային զենք։
2. Ծառայողն իրավունք ունի հրազեն օգտագործել որպես ծայրահեղ միջոցառում, ստեղծված վտանգից (այդ թվում, վտանգավոր կենդանու հարձակումից) մեկ այլ անձի և(կամ) իր կյանքը և(կամ) առողջությունը պաշտպանելու համար։
3. Ծառայողը պարտավոր է հրազենի օգտագործման մասին անհապաղ տեղեկացնել իր անմիջական ղեկավարին։
4. Արտակարգ իրավիճակների կառավարման ծառայության տնօրինման մեջ գտնվող հրազենի և մարտական նյութերի ցանկը, ինչպես նաև դրանց պահպանման, օգտագործման և կրելու կարգը սահմանում է նախարարը։
2018 թվականի դեկտեմբերի 22-ի Վրաստանի №4067 օրենք – կայք, 28.12.2018թ.
Հոդված 61. Ծառայողի սոցիալական ապահովագրության երաշխիքները
1. Ծառայողի կյանքի և առողջության ապահովագրությունը պարտադիր է և իրականացվում է Վրաստանի պետական ​​բյուջեի միջոցներով: Ինչպես նաև, հնարավոր է Վրաստանի պետական ​​բյուջեի միջոցներով ապահովագրել ծառայողի ամուսնուն և անչափահաս երեխաներին:
2. Պաշտոնեական պարտականություն կատարելիս պատճառված վնասը Արտակարգ իրավիճակների կառավարման ծառայության հրշեջին փոխհատուցվում է ամբողջությամբ, Վրաստանի պետական բյուջեի միջոցներով, Վրաստանի օրենսդրությամբ սահմանված կարգով։
 3. Ծառայության կադրերի տրամադրության տակ գտնվելու ժամանակահատվածում ծառայողը 2 ամսվա ընթացքում պահպանում է զբաղեցված վերջին պաշտոնի համար նախատեսված դրամական վարձատրությունը։
4. Արտակարգ իրավիճակների կառավարման ծառայության հրշեջ-փրկարարին Արտակարգ իրավիճակների կառավարման ծառայության ղեկավարի անհատական ​​վարչաիրավական ակտով կարող է բնակության համար օգտագործման տրամադրվել Արտակարգ իրավիճակների կառավարման ծառայության հաշվեկշռում գրանցված անշարժ գույք։
5. Ծառայողի սոցիալական պաշտպանության երաշխիքները սահմանվում են նախարարի հրամանով։
6. Ծառայողին սույն հոդվածի 5-րդ կետով նախատեսված կարգին համապատասխան, Արտակարգ իրավիճակների կառավարման ծառայության ղեկավարի հրամանով, Արտակարգ իրավիճակների կառավարման ծառայության համար Վրաստանի պետական ​​բյուջեից հատկացված հատկացումների սահմաններում կարող է նշանակվել միանվագ դրամական և(կամ) նյութական օգնության միջոցառում, այլ սոցիալական պաշտպանության միջոցառումներ և արտոնություններ։
2018 թվականի դեկտեմբերի 22-ի Վրաստանի №4067 օրենք – կայք, 28.12.2018թ.
Հոդված 62. Արտակարգ իրավիճակի կառավարման ծառայության հրշեջ-փրկարարի համար անվտանգ և անհրաժեշտ աշխատանքային պայմանների ստեղծումը
1. Արտակարգ իրավիճակների կառավարման ծառայության հրշեջ-փրկարարն իրավունք ունի ունենալ անվտանգ և անհրաժեշտ աշխատանքային պայմաններ, ինչպես նաև կազմակերպչական ու տեխնիկական միջոցներ և հրդեհաշիջման սարքավորումներ, որոնք անհրաժեշտ են ծառայողական պարտականությունները կատարելու համար: Հրդեհաշիջման-փրկարարական սարքավորումների ցանկը հաստատում է նախարարը:
2. Արտակարգ իրավիճակների կառավարման ծառայությունը պարտավոր է Արտակարգ իրավիճակների կառավարման ծառայության հրշեջ-փրկարարին ապահովել սույն հոդվածի 1-ին կետով նախատեսված պայմաններով և միջոցներով, ինչպես նաև ապահովել ծառայության հրշեջ-փրկարարների նկատմամբ հավասար և արդարացի վերաբերմունք՝ կապված մարդկային ռեսուրսների կառավարման, վարձատրության և իրավական պաշտպանության հարցերի հետ:

Հոդված 63. Ծառայողի աշխատանքի վարձատրությունը
1. Ծառայողի դրամական վարձատրությունը կազմված է պաշտոնեական աշխատավարձից, իսկ պետական ​​հատուկ կոչում ունեցող ծառայողի դրամական վճարը՝ նաև կոչումից սահմանված (կոչումնային) վճարից։
2. Պետական ​​հատուկ կոչում ունեցող ծառայողին տրվում է աշխատավարձի հավելավճար` կոչումով ծառայության տարիների համար։ Նրան կարող է նաև տրվել այլ հավելավճար։
3. Ծառայողի դրամական վճարների (պաշտոնեական վճար և կոչումային վճար) և հավելավճարների չափերը, ինչպես նաև դրամական վճարին հավելավճարի տրամադրման կարգը հաստատում է նախարարը։ 

Հոդված 64. Պետական ​​հատուկ կոչում ունեցող քաղաքացիական ծառայողի ծառայության տարիների հավելավճարը
Պետական ​​հատուկ կոչում ստացած քաղաքացիական ծառայողին իր աշխատավարձին (պաշտոնեական վճար և կոչումային վճար) տրվում է ամսական հավելավճար (ծառայության տարիների հավելավճար)՝ զինվորական կամ պետական ​​հատուկ կոչումում ծառայության օրացուցային տարիների հիման վրա՝ հետևյալ տոկոսներով.
ա) 1-ից 2 տարի ծառայության համար՝ 5 տոկոս,
բ) 2-ից 5 տարի ծառայության համար՝ 10 տոկոս,
գ) 5-ից 10 տարի ծառայության համար՝ 15 տոկոս,
դ) 10 կամ ավելի տարվա ծառայության համար՝ 20 տոկոս: 
Հոդված 65. Ծառայողական պարտականություն կատարելիս ծառայողի առողջությանը հասցված վնասը
1. Ծառայողական պարտականությունը կատարելիս ծառայողի առողջությունը վնասվելու դեպքում նրան, վնասվելու աստիճանին համապատասխան, նախարարի հրամանով սահմանված կարգով տրամադրվում է միանվագ ֆինանսական օգնություն ՝ հետևյալ չափով.
ա) առողջության պակաս ծանր վնասի դեպքում՝ 4 000 (չորս հազար) լարի,
բ) առողջության ծանր վնասի դեպքում՝ 7 000 (յոթ հազար) լարի։
2. Ծառայողական պարտականությունները կատարելիս ծառայողի առողջությանը հասցված վնասի դեպքում Արտակարգ իրավիճակների կառավարման ծառայությունն ապահովում է նրա բուժման ծախսերի հատուցումը։
3. Ծառայողական պարտականություն կատարելիս Արտակարգ իրավիճակների կառավարման ծառայության հրշեջ-փրկարարի առողջությունը վնասվելու դեպքում, եթե այդ վնասվելն անհնար է դարձնում նրա կողմից ծառայողական պարտականությունների պատշաճ կատարումը, Արտակարգ իրավիճակների կառավարման ծառայությունն ապահովում է այդ հրշեջ-փրկարարի աշխատանքը Արտակարգ իրավիճակների կառավարման ծառայությունում այլ պաշտոնում, որը համապատասխանում է նրա առողջական վիճակին, անձնական և գործնական որակներին և կրթությանը։
4. Եթե սույն հոդվածի 3-րդ կետով նախատեսված դեպքում Արտակարգ իրավիճակների կառավարման ծառայությունը օբյեկտիվ պատճառներով չի կարող ապահովել հրշեջ-փրկարարի զբաղվածությունը Արտակարգ իրավիճակների կառավարման ծառայությունում գործազրկության ժամանակահատվածում, բայց ոչ ավելի, քան 1 տարի, ամեն ամիս նրան վճարվում է փոխհատուցում՝ զբաղեցրած վերջին պաշտոնի համար նախատեսված պաշտոնական աշխատավարձի լրիվ չափով։ 
5. Ծառայողի առողջությանը հասցված վնասի աստիճանը որոշվում է Վրաստանի օրենսդրությամբ։

Հոդված 66. Ծառայողական պարտականություն կատարելիս Արտակարգ իրավիճակների կառավարման ծառայության հրշեջ-փրկարարի զոհվելը/մահանալը
1. Ծառայողական պարտականությունների կատարման ժամանակ, մասնավորապես՝ հրդեհաշիջման և(կամ) փրկարարական աշխատանքներ/ վթարային-փրկարարական աշխատանքներ իրականացնելու ժամանակ՝ մարդու կյանքը, առողջությունը և(կամ) գույքը փրկելիս, Արտակարգ իրավիճակների կառավարման ծառայության հրշեջ-փրկարարի զոհվելու կամ ստացած վնասվածքի հետևանքով մահվան դեպքում, նրա ընտանիքին (ժառանգորդին) Արտակարգ իրավիճակների կառավարման ծառայությանը Վրաստանի պետական բյուջեից հատկացված հատկացումներից՝ Արտակարգ իրավիճակների կառավարման ծառայության ղեկավարի կողմից հրապարակված իրավական ակտի հիման վրա տրվում է միանվագ ֆինանսական օգնություն 100 000 (հարյուր հազար) լարիի չափով և հուղարկավորության (գերեզմանի կազմակերպման) ծախսերը կատարելու գումար 500 (հինգ հարյուր) լարիի չափով։ Արտակարգ իրավիճակների կառավարման ծառայության հրշեջ-փրկարարի հուղարկավորության ծախսերը հատուցում է պետությունը (Արտակարգ իրավիճակների կառավարման ծառայությունը):
2. Իր ծառայողական պարտականությունները կատարելիս (բացառությամբ սույն հոդվածի 1-ին կետով նախատեսված դեպքերի) Արտակարգ իրավիճակների կառավարման ծառայության հրշեջ-փրկարարի մահվան դեպքում Վրաստանի պետական ​​բյուջեից Արտակարգ իրավիճակների կառավարման ծառայությանը հատկացված հատկացումներից Արտակարգ իրավիճակների կառավարման ծառայության ղեկավարի կողմից հրապարակված իրավական ակտի հիման վրա նրա ընտանիքին (ժառանգորդին) տրամադրվում է ոչ ավելի, քան 15 000 (տասնհինգ հազար) լարի միանվագ ֆինանսական օգնություն և 500 (հինգ հարյուր) լարի հուղարկավորության (գերեզմանի կազմակերպման) ծախսեր կատարելու գումար։ Արտակարգ իրավիճակների կառավարման ծառայության հրշեջ-փրկարարի հուղարկավորության ծախսերը հատուցում է պետությունը:
3. Արտակարգ իրավիճակների կառավարման ծառայությանը Վրաստանի համապատասխան տարվա պետական ​​բյուջեի մասին օրենքով հատկացված հատկացումների սահմաններում, տնտեսման առկայության դեպքում, Արտակարգ իրավիճակների կառավարման ծառայության զոհված հրշեջ-փրկարարի ընտանիքի անդամին (ժառանգորդին) կամ նրա խնամքի տակ գտնվող անձին Արտակարգ իրավիճակների կառավարման ծառայության ղեկավարի կողմից հրապարակված իրավական ակտի հիման վրա կարող է տրվել դրամական և(կամ) նյութական օգնություն։ 
4. Սույն հոդվածի 1-ին կետով նախատեսված դեպքում, ծառայողական պարտականություն կատարելիս Արտակարգ իրավիճակների կառավարման ծառայության հրշեջ-փրկարարի զոհվելու կամ վնասվածքի հետևանքով մահվան դեպքում նրա ընտանիքի անդամներին տրամադրվում է պետական ​​փոխհատուցում՝ համաձայն «Պետական ​​փոխհատուցման և պետական ​​ակադեմիական կրթաթոշակի մասին» Վրաստանի օրենքի։

Գլուխ XI
Քաղաքացիական անվտանգության ոլորտում ծառայությունների տեսակները և ծառայությունների մատուցումը
Հոդված 67. Քաղաքացիական անվտանգության ոլորտում ծառայությունների տեսակները
Քաղաքացիական անվտանգության ոլորտում ծառայությունների տեսակներն են՝
ա) ֆիզիկական և իրավաբանական անձանց գույքը հրդեհից և(կամ) արտակարգ իրավիճակից պաշտպանության ապահովում, 
բ) հրդեհային անվտանգության միջոցների և(կամ) արտակարգ իրավիճակի կանխարգելման և դրանց արձագանքման պահանջների մշակում, հրդեհային անվտանգության հարցերի և(կամ) արտակարգ իրավիճակներից բնակչության և տարածքի պաշտպանության հարցերի վերաբերյալ տեխնիկական խորհրդատվությունների տրամադրում,
գ) հրդեհային անվտանգության պահանջների և(կամ) արտակարգ իրավիճակի կանխարգելման և դրանց արձագանքման պահանջների կատարման համապատասխանությունն ապահովելու նպատակով կազմակերպչական և(կամ) տեխնիկական որոշումների նախագծերի մշակում,
դ) նախագծային աշխատանքների կատարում,
ե) քաղաքացիական անվտանգության ապահովման արշավի անցկացում, հատուկ գրականության և գովազդային արտադրանքի թողարկում,
զ) հակահրդեհային պաշտպանության սարքավորումների և համակարգի տեղադրում, կարգավորում, նորոգում և տեխնիկական սպասարկում,
է) նյութերի, արտադրանքի և կառուցվածքների հրդեհային անվտանգության փորձարկում,
ը) հրդեհային պաշտպանության և վառարանային աշխատանքների կատարում,
թ) հրդեհային անվտանգության կանոնների և արտակարգ իրավիճակում վարքագծի կանոնների, ինչպես նաև արտակարգ իրավիճակի կառավարման կազմակերպման ուսուցում,
ժ) հրդեհատեխնիկական արտադրանքի արտադրություն, գնում և ներմուծում Վրաստան,
ժա) հրշեջ-փրկարարական ստորաբաժանումների շենքերի, կառույցների և պահեստասենյակների կառուցում, վերակառուցում և նորոգում,
ժբ) ջրի վրա փրկարարական աշխատանքների անցկացում, բացառությամբ «Ծովային-փրկարարական ծառայության մասին» Վրաստանի օրենքով սահմանված դեպքերի,
ժգ) հրդեհավտանգ աշխատանքների, զանգվածային, զվարճանքի և(կամ) մարզական միջոցառումների ժամանակ (բացառությամբ անմիջականորեն պետության կողմից կազմակերպված հասարակական, քաղաքական, բարեգործական միջոցառումների, երբ ծառայությունը մատուցվում է անվճար) հրշեջ/փրկարարական, վթարային-փրկարարական տեխնիկայով և(կամ) անձնակազմով ծառայություն,
ժդ) ֆիլմի, գովազդի կամ տեսահոլովակի նկարահանման ժամանակ, օդանավակայանում թռիչքի իրականացման ժամանակ և(կամ) այլ միջոցառումների/աշխատանքի կատարման ժամանակ (բացառությամբ անմիջականորեն պետության կողմից կազմակերպված հասարակական, քաղաքական, բարեգործական միջոցառումների, երբ ծառայությունը մատուցվում է անվճար) հրշեջ/փրկարարական, վթարային-փրկարարական տեխնիկայով և(կամ) անձնակազմով ծառայություն,
ժե) քաղաքացիական անվտանգության ապահովմանն ուղղված այլ աշխատանքներ և ծառայություններ։
Հոդված 68. Քաղաքացիական անվտանգության ոլորտում ծառայության մատուցումը
1. Քաղաքացիական անվտանգության ոլորտում ծառայություն մատուցելու իրավունք ունեն Պետական ​​պահուստների և քաղաքացիական անվտանգության ծառայությունների գործակալությունը, ինչպես նաև ֆիզիկական և իրավաբանական անձինք։
2. Սույն օրենքի 67-րդ հոդվածի «ժգ» ենթակետով նախատեսված ծառայության մատուցումը Պետական ​​պահուստների և քաղաքացիական անվտանգության ծառայությունների գործակալության բացառիկ լիազորությունն է, որն իրականացվում է կողմերի միջև կնքված համապատասխան պայմանագրի հիման վրա։
3. Պետական ​​պահուստների և քաղաքացիական անվտանգության ծառայությունների գործակալությունն իրավազոր է սույն օրենքի 67-րդ հոդվածի «ժգ» ենթակետով նախատեսված ծառայությունների մատուցման համար կողմերի միջև կնքված համապատասխան պայմանագրի հիման վրա ժամանակավորապես օգտագործել Արտակարգ իրավիճակների կառավարման ծառայության նյութատեխնիկական միջոցները։
2018 թվականի դեկտեմբերի 22-ի Վրաստանի № 4067 օրենք – կայք, 28.12.2018թ.։
Գլուխ XII
Անցումային և եզրափակիչ դրույթներ
Հոդված 69. Միջադեպի/արտակարգ իրավիճակի արձագանքման կառավարման իրականացման ժամանակավոր կարգը
1. Մինչև 2018 թվականի սեպտեմբերի 1-ը առաջացած կամ սպասվող արտակարգ իրավիճակին արձագանքման կառավարումը, դրա տարածման տարածքի, մասշտաբների, հետևանքների ծավալի, արձագանքման ուժերի քանակի և դրա վերացման համար անհրաժեշտ նյութական ռեսուրսների նախատեսմամբ, իրականացվում է սույն հոդվածով և քաղաքացիական անվտանգության ազգային պլանով սահմանված կարգին համապատասխան՝ հետևյալ մակարդակներում.
ա) Ազգային մակարդակում՝ արտակարգ իրավիճակին արձագանքումն ապահովում են միասնական համակարգի երկու կամ ավելի պետական ​​լիազորների՝ նահանգապետերի լիազորությունների տարածքային սահմաններում տեղակայված արձագանքման ուժերի և հրշեջ-փրկարարական միջոցների այն նյութական ռեսուրսների նախատեսմամբ, որոնք տնօրինում են միասնական համակարգի սուբյեկտները, 
բ) ինքնավար հանրապետության մակարդակում՝ արտակարգ իրավիճակին արձագանքումն ապահովում են ինքնավար հանրապետության գործադիր իշխանության համապատասխան հաստատությունների, մունիցիպալիտետի մարմինների, նրա վարչական սահմաններում գործող կազմակերպությունների, ինչպես նաև Արտակարգ իրավիճակների կառավարման ծառայության հրշեջ-փրկարարական ստորաբաժանումներն այն նյութական ռեսուրսների օգտագործմամբ, որոնք տնօրինում են տվյալ ինքնավար հանրապետության գործադիր իշխանության հաստատությունները, գործադիր իշխանության հաստատությունների համապատասխան տարածքային մարմինները, մունիցիպալիտետի մարմինները, կազմակերպությունները և Արտակարգ իրավիճակների կառավարման ծառայությունը, և արտակարգ իրավիճակի գոտին չի գերազանցում ինքնավար հանրապետության սահմանները,
գ) մարզային մակարդակում՝ արտակարգ իրավիճակին արձագանքումն ապահովում են պետական լիազորի՝ նահանգապետի լիազորությունների տարածքային սահմաններում առկա համապատասխան գործադիր իշխանության տարածքային մարմինների, մունիցիպալիտետի մարմինների, դրա վարչական սահմաններում գործող կազմակերպությունների, ինչպես նաև Արտակարգ իրավիճակների կառավարման ծառայության հրշեջ-փրկարարական ստորաբաժանումները՝ օգտագործելով վերոնշյալ գործադիր իշխանության տարածքային մարմինների, մունիցիպալիտետի մարմինների, նրա վարչական սահմաններում գործող կազմակերպությունների, ինչպես նաև Արտակարգ իրավիճակների կառավարման ծառայության հրշեջ-փրկարարական ստորաբաժանումների այն նյութական ռեսուրսները, որոնք տնօրինում են տվյալ գործադիր իշխանության հաստատությունների տարածքային մարմինները, մունիցիպալիտետի մարմինները, կազմակերպությունները, և արտակարգ իրավիճակների գոտին չի գերազանցում մեկ պետական ​​լիազորի՝ նահանգապետի լիազորությունների տարածքային սահմանները, 
դ) տեղական մակարդակում՝ արտակարգ իրավիճակին արձագանքումն ապահովում են մունիցիպալիտետի մարմինների, նրա վարչական սահմաններում գործող կազմակերպությունների, ինչպես նաև Արտակարգ իրավիճակների կառավարման ծառայության հրշեջ-փրկարարական ստորաբաժանումներն այն նյութական ռեսուրսների օգտագործմամբ, որոնք տնօրինում են մունիցիպալիտետի մարմինները, կազմակերպությունները և Արտակարգ իրավիճակների կառավարման ծառայությունը, և արտակարգ իրավիճակի գոտին չի գերազանցում մունիցիպալիտետի վարչական սահմանները,
ե) օբյեկտի մակարդակում՝ արտակարգ իրավիճակին արձագանքումն իրականացնում են համապատասխան օբյեկտի արձագանքման ուժերը և վթարային-փրկարարական միջոցները այն նյութական ռեսուրսների օգտագործմամբ, որոնք տնօրինում է տվյալ օբյեկտը, և արտակարգ իրավիճակների գոտին չի գերազանցում այդ օբյեկտի տարածքը։
2. Արտակարգ իրավիճակներին արձագանքման կառավարման մարմիններն են՝
ա) ազգային մակարդակում՝
ա.ա) Վրաստանի վարչապետը, որին Արտակարգ իրավիճակի կառավարման նպատակով քաղաքական որոշում կայացնելու համար համապատասխան հանձնարարականներ և առաջարկություններ է ներկայացնում Արտակարգ իրավիճակների կառավարման ծառայությունը, 
ա.բ) Արտակարգ իրավիճակների կառավարման միջգերատեսչական օպերատիվ կենտրոնը՝ Վրաստանի վարչապետի կողմից միասնական համակարգի գործադիր իշխանության հաստատությունների իրավազոր անձանցից ստեղծված մարմին, որը գործառնական մակարդակում կազմակերպում և համակարգում է սպասվող կամ առաջացած արտակարգ իրավիճակին արձագանքումը։ Արտակարգ իրավիճակների կառավարման միջգերատեսչային օպերատիվ կենտրոնի գործունեությունը ղեկավարում է Վրաստանի վարչապետը կամ նրա կողմից լիազորված անձը,
ա.գ) գործադիր իշխանության հաստատությունների արտակարգ շտաբներ՝ միասնական համակարգի սուբյեկտների կառավարման մարմիններ, որոնց լիազորությունն է, ըստ կառավարման մակարդակի և ճյուղային ենթակայության, քաղաքացիական անվտանգության ոլորտում կազմակերպել միասնական համակարգի համապատասխան սուբյեկտների գործունեությունը․ արտակարգ իրավիճակների շտաբի գործունեությունը ղեկավարում է համապատասխան գործադիր իշխանության հաստատության ղեկավարը կամ նրա կողմից լիազորված անձը, 
բ) ինքնավար հանրապետության մակարդակով՝ արտակարգ իրավիճակների կառավարման ինքնավար հանրապետության օպերատիվ կենտրոն՝ ինքնավար հանրապետության կառավարության ղեկավարի կողմից ինքնավար հանրապետության գործադիր իշխանության համապատասխան հաստատությունների, մունիցիպալ մարմինների և կազմակերպությունների արձագանքման ուժերի և արտակարգ իրավիճակների կառավարման ծառայության հրշեջ-փրկարարական ստորաբաժանման իրավազոր անձանցից ստեղծված մարմին, որը ինքնավար հանրապետության մակարդակում (գործառնական մակարդակ) կազմակերպում և համակարգում է սպասվող կամ իրական արտակարգ իրավիճակին արձագանքումը: Արտակարգ իրավիճակների կառավարման ինքնավար հանրապետության օպերատիվ կենտրոնի գործունեությունը ղեկավարում է ինքնավար հանրապետության կառավարության ղեկավարը կամ նրա կողմից լիազորված անձը,
գ) մարզային մակարդակում՝ արտակարգ իրավիճակին արձագանքումն ապահովում են պետական լիազորի՝ նահանգապետի կողմից պետական լիազորի՝ նահանգապետի, համապատասխան գործադիր իշխանության տարածքային մարմինների, մունիցիպալիտետի մարմինների և կազմակերպությունների արձագանքման ուժերի և Արտակարգ իրավիճակների կառավարման ծառայության հրշեջ-փրկարարական ստորաբաժանումների իրավազոր անձանցից կազմված մարմին, որը մարզային մակարդակում (օպերատիվ մակարդակում) կազմակերպում և համակարգում է սպասվելիք կամ փաստացի արտակարգ իրավիճակին արձագանքումը։ Արտակարգ իրավիճակների կառավարման մարզային օպերատիվ կենտրոնի գործունեությունը ղեկավարում է պետական լիազորը՝ նահանգապետը կամ նրա կողմից լիազորված անձը, 
դ) տեղական մակարդակում՝ արտակարգ իրավիճակների կառավարման տեղական օպերատիվ կենտրոն՝ մունիցիպալիտետի գործադիր մարմնի՝ քաղաքապետի կողմից համապատասխան գործադիր իշխանության հաստատությունների տարածքային մարմինների, մունիցիպալիտետի մարմինների և կազմակերպությունների արձագանքման ուժերի և Արտակարգ իրավիճակների կառավարման ծառայության հրշեջ-փրկարարական/փրկարարական ստորաբաժանման իրավազոր անձանցից ստեղծված մարմին, որը տեղական մակարդակում (օպերատիվ մակարդակ) կազմակերպում և համակարգում է սպասվող կամ փաստացի արտակարգ իրավիճակին արձագանքումը։ Արտակարգ իրավիճակների կառավարման տեղական օպերատիվ կենտրոնի գործունեությունը ղեկավարում է մունիցիպալիտետի գործադիր մարմինը՝ քաղաքապետը կամ նրա կողմից լիազորված անձը,
ե) օբյեկտի մակարդակում՝ օբյեկտի արտակարգ շտաբը, որի գործունեությունը ղեկավարում է համապատասխան օբյեկտի ղեկավարը կամ նրա կողմից լիազորված անձը։
3. Սույն հոդվածի 2-րդ կետով սահմանված օպերատիվ կենտրոնը ստեղծվում է որոշակի ժամկետով՝ ելնելով սպասվող կամ փաստացի արտակարգ իրավիճակից՝ դրա բնույթի և մասշտաբների նախատեսմամբ։
4. Արտակարգ իրավիճակների կառավարման ինքնավար հանրապետության, մարզային և տեղական օպերատիվ կենտրոնների ղեկավարների տեղակալները Արտակարգ իրավիճակների կառավարման ծառայության հրշեջ-փրկարարական ստորաբաժանման իրավազոր անձինք են։
5. Արտակարգ իրավիճակին արձագանքելու նպատակով, սույն հոդվածի 2-րդ կետով սահմանված օպերատիվ կենտրոնն իրավազոր է, իրավիճակի նախատեսմամբ, արտակարգ իրավիճակի գոտում կամ դրան հարակից տարածքում ստեղծել դաշտային գործողությունների մեկ կամ մի քանի կենտրոններ, որոնք տեղում արձագանքում   են արտակարգ իրավիճակին և կառավարում են արձագանքման ուժերը մարտավարական մակարդակում: Դաշտային գործողությունների կենտրոնը ղեկավարում է/են համապատասխան օպերատիվ կենտրոնի կողմից նշանակված իրավազոր անձը/անձինք:
6. Մինչև սույն հոդվածի 2-րդ կետով սահմանված օպերատիվ կենտրոնի ստեղծումը սպասվող կամ փաստացի արտակարգ իրավիճակին նախնական արձագանքն իրականացնում են միասնական համակարգի համապատասխան արձագանքման ուժերը կամ Արտակարգ իրավիճակների կառավարման ծառայությունը, որն իրավազոր է մարտավարական մակարդակում ստեղծել դաշտային գործողությունների կենտրոն:
7. Եթե դաշտային գործողությունների կենտրոնը ստեղծված է, արձագանքման ուժերը, անկախ իրենց ենթակայությունից, արտակարգ իրավիճակի գոտի ժամանելուն պես անմիջապես անցնում են դաշտային գործողությունների կենտրոնի ղեկավարի ենթակայությանը:
8. Հրդեհները մարելու և վթարային-փրկարարական աշխատանքներ իրականացնելու համար հրշեջ-փրկարարական ստորաբաժանումները դեպքի վայր են ուղղվում առանց որևէ պայմանի։ 
9. Հրդեհի, վթարի, աղետի, տարերային աղետի և այլ արտակարգ իրավիճակների ժամանակ հրշեջ-փրկարարական ստորաբաժանումների ուժերը և միջոցները արտակարգ իրավիճակներին արձագանքման միջոցառումներին ներգրավումը և կառավարումը Վրաստանի օրենսդրությանը համապատասխան ապահովում է Արտակարգ իրավիճակների կառավարման ծառայությունը։ 
10. Ազգային, ինքնավար հանրապետության, մարզային և տեղական մակարդակներում հրդեհաշիջման և վթարային-փրկարարական աշխատանքներում տարբեր տեսակի հրշեջ-փրկարարական ստորաբաժանումների ուժերի և միջոցների ներգրավման պլանները մունիցիպալիտետի մարմինների հետ համաձայնեցմամբ մշակում և հաստատում է Արտակարգ իրավիճակների կառավարման ծառայության համապատասխան ստորաբաժանումը։ 
11. Հատկապես բարդ հրդեհների մարմանը մասնակցող հրշեջ-փրկարարական ստորաբաժանումների գործողությունները համակարգում է Արտակարգ իրավիճակների կառավարման ծառայությունը։
12. Եթե Վրաստանի օրենսդրությամբ այլ բան սահմանված չէ, հրդեհաշիջումն անմիջականորեն ղեկավարում է հրդեհի վայր ժամանած Արտակարգ իրավիճակների կառավարման ծառայության հրշեջ-փրկարարական ստորաբաժանման ավագ պաշտոնատար անձը՝ հրդեհաշիջման ղեկավարը, որը միանձնյա կառավարման սկզբունքով կառավարում է հրդեհաշիջմանը մասնակցող ուժերին։
13. Արտակարգ իրավիճակների գոտում արտակարգ իրավիճակներին արձագանքման ղեկավարը պատասխանատու է միասնական համակարգի արձագանքման ուժերի և արտակարգ իրավիճակների արձագանքման այլ մասնակիցների անվտանգության համար։
14. Արտակարգ իրավիճակին արձագանքելու նպատակով Վրաստանի օրենսդրությանը համապատասխան կարող են օգտագործվել Վրաստանի զինված ուժերի համապատասխան ստորաբաժանումներ։
Հոդված 70. Արտակարգ իրավիճակների կառավարման գործակալության լուծարումը, արտակարգ իրավիճակների կառավարման ծառայության վերակազմակերպումը և իրավահաջորդությունը
1. 2018 թվականի օգոստոսի 1-ին լուծարվի Վրաստանի վարչապետին անմիջական ենթակայության մեջ առկա հատուկ նշանակության պետական ​​հաստատության՝ Արտակարգ իրավիճակների կառավարման ծառայության կառավարման ոլորտում գործող հանրային իրավունքի իրավաբանական անձը՝ Արտակարգ իրավիճակների կառավարման գործակալությունը և, դրա նախատեսմամբ, վերակազմակերպվի Արտակարգ իրավիճակների կառավարման ծառայությունը։ 
2. Արտակարգ իրավիճակների կառավարման ծառայության կառավարման ոլորտում գործող հանրային իրավունքի իրավաբանական անձի՝ Արտակարգ իրավիճակների կառավարման գործակալության իրավահաջորդը, բացառությամբ սույն հոդվածի 3-րդ կետով նախատեսված դեպքի, համարվի Արտակարգ իրավիճակների կառավարման ծառայությունը։ 
3. Արտակարգ իրավիճակների կառավարման ծառայության կառավարման ոլորտում գործող հանրային իրավունքի իրավաբանական անձի՝ Արտակարգ իրավիճակների կառավարման գործակալության  սեփական եկամուտների և այդ եկամուտների շրջանակներում ստանձնած պարտավորությունների իրավահաջորդ համարվի Արտակարգ իրավիճակների կառավարման ծառայության կառավարման ոլորտում գործող հանրային իրավունքի իրավաբանական անձը՝ Պետական ​​պահուստների և քաղաքացիական անվտանգության ծառայությունների գործակալությունը։ 
4. Արտակարգ իրավիճակների կառավարման ծառայությունը մինչև 2018 թվականի օգոստոսի 1-ն ապահովի սույն հոդվածի 1-ին կետով նախատեսված լուծարման և վերակազմակերպման համար համապատասխան իրավական ակտերի հրապարակում և անհրաժեշտ կազմակերպչական միջոցառումների իրականացում։
5. Քաղաքացիական անվտանգության ոլորտում ընդունված/հրապարակված իրավական ակտերը, անկախ այն բանից, թե այդ ակտերը համապատասխանում են սույն օրենքին, թե՝ ոչ, պահպանում են իրավական ուժը մինչև համապատասխան իրավական ակտերի ընդունումը/հրապարակումը։
6. Մինչև 2020 թվականի հունվարի 1-ը Վրաստանի կառավարությունը և Նախարարությունն ապահովեն համապատասխան իրավական ակտերի համապատասխանությունն այս օրենքին։
7. Արտակարգ իրավիճակների կառավարման ծառայության կառավարման ոլորտում գործող հանրային իրավունքի իրավաբանական անձը՝ Արտակարգ իրավիճակների կառավարման գործակալությունը՝
ա) մինչև 2018 թվականի օգոստոսի 1-ը ստեղծի համապատասխան հանձնաժողով/հանձնաժողովներ, որը/որոնք կապահովի/կապահովեն Արտակարգ իրավիճակների կառավարման ծառայությանը հաշվեկշռային տվյալների հիման վրա փոխանցվելիք ակտիվների և պարտավորությունների, ինչպես նաև ծառայողական փաստաթղթերի (այդ թվում, համապատասխան արխիվային նյութերի և այլ փաստաթղթերի) սահմանումը,
բ) մինչև 2018 թվականի օգոստոսի 1-ը սույն կետի «ա» ենթակետի համաձայն որոշված ​​ակտիվներն ու պարտավորությունները, ինչպես նաև ծառայողական փաստաթղթերը (այդ թվում, համապատասխան արխիվային նյութերը և այլ փաստաթղթեր) փոխանցի Արտակարգ իրավիճակների կառավարման ծառայությանը։
8. Արտակարգ իրավիճակների կառավարման ծառայությունը մինչև 2018 թվականի օգոստոսի 1-ը ստեղծի համապատասխան հանձնաժողով/հանձնաժողովներ, որը/որոնք կապահովի/կապահովեն Ծառայության կառավարման ոլորտում գործող հանրային իրավունքի իրավաբանական անձի՝ Արտակարգ իրավիճակների կառավարման գործակալությունից փոխանցված/ստացված ակտիվների և պարտավորությունների, ինչպես նաև ծառայողական փաստաթղթերի (այդ թվում, համապատասխան արխիվային նյութի և այլ փաստաթղթերի) հաշվառում և գույքագրում՝ համաձայն Վրաստանի օրենսդրության։
2018 թվականի դեկտեմբերի 22-ի Վրաստանի №4067 օրենք – կայք, 28.12.2018թ.
Հոդված 71. Արտակարգ իրավիճակների կառավարման ծառայության վերակազմավորման/ Արտակարգ իրավիճակների կառավարման գործակալության լուծարման ժամանակ դրանց ծառայողների աշխատանքային հարաբերությունը 
1. Սույն օրենքի 70-րդ հոդվածի 1-ին կետով նախատեսված դեպքում, Արտակարգ իրավիճակների կառավարման ծառայության վերակազմավորման  և դրա կառավարման ոլորտում գործող հանրային իրավունքի իրավաբանական անձի՝ Արտակարգ իրավիճակների կառավարման գործակալության լուծարման ժամանակ, Արտակարգ իրավիճակների կառավարման ծառայության և դրա կառավարման ոլորտում գործող հանրային իրավունքի իրավաբանական անձի՝ Արտակարգ իրավիճակների կառավարման գործակալության ծառայողները (բացառությամբ աշխատանքային պայմանագրով աշխատող անձանց) վերցվեն նշված ծառայության կադրերի տրամադրության տակ։
2. Սույն հոդվածի առաջին կետի համաձայն՝ Ծառայության կադրերի տրամադրության տակ վերցված ծառայողը կարող է իր համաձայնությամբ նշանակվել Արտակարգ իրավիճակների կառավարման ծառայության կամ Արտակարգ իրավիճակների կառավարման ծառայության կառավարման ոլորտում գործող հանրային իրավունքի իրավաբանական անձի հաստիքացուցակով նախատեսված պաշտոնի։
3. Եթե Արտակարգ իրավիճակների կառավարման ծառայության կառավարման ոլորտում գործող հանրային իրավունքի իրավաբանական անձի՝ Արտակարգ իրավիճակների կառավարման գործակալության ծառայողը, որը 2018 թվականի օգոստոսի 1-ի դրությամբ աշխատում է այս գործակալությունում և նրան շնորհվել է քաղաքացիական անվտանգության պետական ​​հատուկ կոչում, 2018 թվականի օգոստոսի 1-ից կշարունակի աշխատել Արտակարգ իրավիճակների կառավարման ծառայության համակարգում, այս համակարգում աշխատելու ժամանակահատվածում պահպանվում է  2018 թվականի օգոստոսի 1-ի դրությամբ նրան շնորհված պետական հատուկ կոչումը, անկախ նրա պաշտոնից և Վրաստանի օրենսդրությամբ սահմանված կարգով նրան շնորհվում է հերթական պետական հատուկ կոչումը։ 
Հոդված 711. Արտակարգ իրավիճակների կառավարման ծառայության պետական ​​հատուկ կոչում ունեցող ծառայողին դրամական վարձատրությանը կոչումով ծառայության տարիների համար հավելավճարը հաշվարկելու բացառիկ կարգը
Արտակարգ իրավիճակների կառավարման ծառայության պետական ​​հատուկ կոչում ունեցող ծառայողի դրամական վարձատրությանը կոչումով ծառայության տարիների համար հավելավճարը հաշվարկելիս, Աջարիայի Ինքնավար Հանրապետության, պետական ​​լիազորների՝ նահանգապետերի և տեղական ինքնակառավարման մարմինների ենթակայության տակ գործող Արտակարգ իրավիճակների կառավարման հրշեջ և(կամ) փրկարարական ծառայություններում/ ստորաբաժանումներում (անկախ իրենց կարգավիճակից և անվանումից) 2015 թվականի ապրիլի 1-ից մինչև 2015 թվականի հունվարի 10-ը աշխատանքային ստաժ է համարվում առանց զինվորական կոչման կամ պետական ​​հատուկ կոչման աշխատելու ժամանակահատվածը և Վրաստանի Ներքին գործերի նախարարության կառավարման ոլորտում գործող հանրային իրավունքի իրավաբանական անձում՝ Արտակարգ իրավիճակների կառավարման գործակալությունում, 2015 թվականի հունվարի 10-ից մինչև 2016 թվականի սեպտեմբերի 2-ը առանց կոչման աշխատելու ժամանակահատվածը։ 
2024 թվականի ապրիլի 3-ի Վրաստանի №4100 օրենք – կայք, 18.04.2024
Հոդված 72. (Հանվել է)
2018 թվականի դեկտեմբերի 22-ի Վրաստանի №4067 օրենք – կայք, 28.12.2018թ․
2019 թվականի դեկտեմբերի 19-ի Վրաստանի №5630 օրենք – կայք, 26.12.2019թ․
2020 թվականի դեկտեմբերի 30-ի Վրաստանի №49 օրենք – կայք, 30.12.2020թ․
2021 թվականի դեկտեմբերի 14-ի Վրաստանի №1089 օրենք – կայք, 17.12.2021թ․
[bookmark: _GoBack]2022 թվականի սեպտեմբերի 6-ի Վրաստանի №1715 օրենք – կայք, 16.09.2022թ․
Հոդված 73. Ուժը կորցրած նորմատիվ ակտ
Ուժը կորցրած հայտարարվի «Քաղաքացիական անվտանգության մասին» Վրաստանի 2014 թվականի մայիսի 29-ի օրենքը (Վրաստանի օրենսդրական տեղեկատու (www.matsne.gov.ge), 12.06.2014, գրանցման կոդ՝ 140070000.05.001.017468):
Հոդված 74. Օրենքն ուժի մեջ մտնելը
1. Սույն օրենքը, բացառությամբ սույն օրենքի 1-ին–68-րդ և 73-րդ հոդվածների, ուժի մեջ մտնի հրապարակման պահից:
2. Սույն օրենքի 1-ին–6-րդ, 8-րդ–13-րդ, 19-րդ–68-րդ և 73-րդ հոդվածներն ուժի մեջ մտնեն 2018 թվականի օգոստոսի 1-ից։
3. Սույն օրենքի 14-րդ–18 հոդվածները ուժի մեջ մտնեն 2018 թվականի սեպտեմբերի 1-ից։
4. Սույն օրենքի 7-րդ հոդվածն ուժի մեջ մտնի 2018 թվականի հոկտեմբերի 1-ից։

Վրաստանի նախագահ Գիորգի Մարգվելաշվիլի
Քութաիսի,
27 հունիսի 2018 թ․ 
N2608-IIՆ

